
 Багъалы шуёхла!
Ана тилибизде чыкъгъан газетибиз къы-

раллыгъыбызны белгилеринден бириди. Аны 
таулу юйюрледе болууу, кёрюнюую - къууанч-
ды, ёхтемликди. Ол  ёз халкъыбызны адамына санагъаныбызны шагъатлыгъыды, 
сабийлерибизни, туудукъларыбызны  тюз ёсдюрюуню, тилибизни,  бирлигибизни  
сакълауну ышаннгылы себебиди. Алайды да, келигиз, «Заманнга» жазылайыкъ, аны 
алайыкъ, окъуюкъ!

Тилибизни, бирчалыгъыбызны 
сакълауну себеби

Къабарты-Малкъарны 
Жамауат палатасында «Ти-
ширыуланы иш бла жал-
чытыугъа себеплик этиу 
– юч жыллары толмагъан 
сабийлеге школгъа дери би-
лим берирча онгла къурау» 
деген регион программаны 
бардырылыуун сюзгендиле.
Махкемени социал полити-
ка, саулукъ сакълау эмда 
экология жаны бла Комис-
сиясыны башчысыны орун-
басары Къараланы Расул 
белгилегенича, республи-
када школгъа дери билим 
берген учреждениялада 
быллай сабийлеге къошакъ 
жерле къурау иш андан ары 
барады. 

«Демография» миллет 
проектни эмда сагъыныл-
гъан регион программача 
бир атлы федерал проектни 
чеклеринде былтыр де-
кабрьде къыралны бюдже-
тинден республикагъа суб-
сидия берилирча келишим 
этилгенди. Анга юч жылла-
ры толмагъан эмда школгъа 
барыр заманлары жетмеген 
сабийлерине къарагъан 
сылтау бла отпускда бол-
гъан, кеслери да бир жерде 
ишлемеген тиширыуланы 
жангы усталыкълагъа окъ-
утургъа эмда билимлерин 
кючлендирирге керекдиле. 
Быллай категориялагъа 167 
тиширыу тюшгенди. Тийиш-
ли жумушлагъа 9566,9 минг 
сом бёлюннгенди.

Республиканы Правитель-
ствосу быйыл 17 февральда 
чыгъаргъан 19-ПП номерли 
бегими бла «Къабарты-Мал-

къарда жашагъанланы иш 
бла жалчытыугъа себеплик 
этиу» деген къырал про-
граммагъа тюрлениулени 
къабыл этгенди. Анда граж-
данланы талай категори-
яларына билим бериуню 
(ол санда къошакъ халда) 
юсюнден да айтылады. 
Бегимге кёре бу иш къалай 
бардырыллыгъы жик жиги 
бла тохташдырылады.

КъМР-ни Урунуу эмда 
социал къоруулау мини-
стерствосу билим бериу 
программаланы тизмесин 
жарашдыргъанды. Анга 18 
билим бериу организацияны 
жети жюзден артыкъ про-
граммасы киреди. Жангы 
информация келгенине 
кёре тизме андан ары кен-
гертиле барлыкъды.

Бу кюнлеге сагъынылгъан 
отпускда болгъан тиширы-
уланы саны, этилген кели-
шимлеге кёре, 62 болады. 
Ала бары да окъуугъа жи-
берилгендиле. Анга 1885,6 
минг сом къоратылгъанды. 
Билим алгъан кезиулеринде 
тиширыулагъа стипендия 
тёленип тургъанды. Аны 
ёлчеми жашау этерге жара-
улу ахча (МРОТ) бла тенгди 
– 12130 сом.

Жыл санлары эки айдан 
башлап юч жылгъа жет-
меген сабийлеге былтыр 
яслиледе 940 жангы жер 
ачылгъанды. 1,5-3 жыл-
лыкълагъа уа келир жылны 
ахырына дери 31 организа-
цияда къошакъ халда 2085 
жер къураргъа умут барды. 
Тийишли объектлени бары-

ны да къурулушу тохтаусуз 
барады. Аланы онтёртюсю 
болжалындан алгъа бит-
генди. 

Энтта да онбеши уа келир 
жангы жылгъа дери хазыр 
боллукъдула. Республиканы 
Къурулуш эмда жашау журт-
коммунал мюлк министер-
ствосу ишлени барына да 
дайым кёз-къулакъ болгъан-
лай турады. Келир жыл а 
Огъары Басханда бла Батех 
элде биришер ясли ишлени-
рикди. Аланы экисине да 85 
сабий жюрюрюкдю.

Бу проектни чеклеринде 
жаланда къырал организа-
циялада угъай, быллай са-
бийлеге предприниматель-
лени учрежденияларында 
да жерле къураугъа эс буру-
лады. Келир айны ахырына 
дери аллай экисинде он 
жер къошуллукъду. Аланы 
тийишли оборудование бла 
жалчытырыкъды къырал.

Келир жыл а энтта да 80 
жер ачыллыкъды. Аны бла 
байламлы жумушлагъа 9,7 
миллион сом къоратыргъа 
тюшерикди. Дагъыда аны 
ызындан келген эки жылны 
ичинде онушар жер къурал-
лыкъды.

Ахырында комиссияны 
келечилери мында айтыл-
гъан мадарланы хайыры 
бла келир жыл республика-
да юч жыллары толмагъан 
сабийлени бары да тийишли 
жерле бла толусунлай жал-
чытынырыкъларын белги-
легендиле. 

 УЛБАШЛАНЫ Мурат 
хазырлагъанды.

Къабарты-Малкъар Республиканы Башчысында Инвестицияла эм предпринимательство советни 
къаууму 2-чи бетде басмаланады.

Къабарты-Малкъар Республиканы Башчысыны 2015 жылда 13 апрельде 
чыгъарылгъан 49-УГ номерли Указы бла къабыл кёрюлген Къабарты-Мал-
къар Республиканы Башчысында Инвестицияла эм предпринимательство 
советни юсюнден Болумгъа тюзетиуле кийириуню эм Къабарты-Малкъар 

Республиканы Башчысында Инвестицияла эм предпринимательство 
советни къауумун къабыл кёрюуню юсюнден

Къабарты-Малкъар Республиканы Башчысыны
У К А З Ы

1. Къабарты-Малкъар Республиканы Башчысыны 
«Къабарты-Малкъар Республиканы Башчысында 
Инвестицияла эм предпринимательство советни 
юсюнден» 2015 жылда 13 апрельде чыгъарылгъан 
49-УГ номерли Указы бла къабыл кёрюлген Къабарты-
Малкъар Республиканы Башчысында Инвестицияла 
эм предпринимательство советни юсюнден Болумгъа 
быллай тюзетиуле кийирирге:

а) 8-чи пунктну биринчи абзацын «керек болгъаны-
на кёре» деген сёзледен сора «тюбешиу халда неда 
видео-конференц-связь системаны хайырланып» 
деген сёзле бла толтурургъа;

б) 10-чу пунктну биринчи абзацында «анда болгъан» 
деген сёзлени «анга къатышхан» деген сёзлеге алы-
шындырыргъа;

в) 11-чи пунктну биринчи абзацында «анда болгъан-
ланы» деген сёзлени «анга къатышханланы» деген 
сёзлеге алышындырыргъа;

г) быллай магъанада 11.1 пункт бла толтурургъа:
«11.1. Советни председателини оноууна кёре Со-

ветни оноулары жыйылыу бардырылмагъанлай за-
очный халлы къол кётюрюу бла къабыл кёрюлюрге 
боллукъдула. Заочный къол кётюрюлюу бардырылса, 
аны ючюн Советни келечилерини жартысындан ас-
ламысы къол кётюрселе, оноу къабыл кёрюлгеннге 

саналады.  Советни оноулары, заочный къол кётюрю-
уню эсеплерине кёре къабыл кёрюлгенле, протокол 
бла жарашдырыладыла, анга Советни председатели 
къол салады неда аны буйругъу бла Советни пред-
седателини орунбасары. Заочный къол кётюрюуге 
къатышханлагъа протоколну алгъандан сора къа-
ралгъан соруула белгиленнген къагъытха юч ишчи 
кюнню ичинде къол салгъан Советни келечилери 
саналадыла. 

Заочный къол кётюрюуню къурар ючюн Советни 
секретары алгъадан проектни протоколун эм къа-
ралгъан соруула белгиленнген къагъытны Советни 
келечилерине жибереди.».

2. Къабарты-Малкъар Республиканы Башчысында 
Инвестицияла эм предпринимательство советни къо-
шакъ халда кёргюзтюлген къауумун къабыл кёрюрге.

3. Къабарты-Малкъар Республиканы Башчысыны 
«Къабарты-Малкъар Республиканы Башчысында 
Инвестицияла эм предпринимательство советни 
къауумун къабыл кёрюуню юсюнден» 2019 жылда 21 
мартда чыгъарылгъан 20-УГ номерли Указын кючюн 
тас этгеннге санаргъа.

4. Бу Указ анга къол салыннган кюнден башлап 
кючюне киреди.

Къабарты-Малкъар Республиканы Башчысы                                                                 К. КОКОВ

Россей Федерацияны Прави-
тельствосуну Председателини 
орунбасары Татьяна Голико-
ва регионла бла кенгеш бар-
дыргъанды. Анда коронавирус 
жукъгъан ауруу бла къажау 
кюрешни чеклеринде Россейни 
Президентини буйрукълары-
ны толтурулууларына къарал-
гъанды. Аны ишине КъМР-ни 
Башчысы Казбек Коков да 
къатышханды.

Видеоконференцияны ача, 
Татьяна Голикова субъектлени 
оноучуларын Правительствону 
аны аллында ётген жыйылы-
уунда къыралны Президенти 
белгиленнген къауум оноу бла 
шагъырейлендиргенди. Баш те-
маланы араларында – медицина 
ишчилеге тёлеуле. 2020 жылны 
1 ноябринден аллай тёлеулени 
низамы тюрленнгенди. Энди 
ала энчи социал тёлеуледиле, 
аланы медицина организацияла 
билдиргенлерине кёре Социал 
страхование фонд тёлерикди. 
Ол борчлагъа жылны ахырына 
дери федерал бюджет фондха 
26 миллиард сомдан артыкъны 
бёлгенди. 

Вице-премьер ол жангы низам 
эм тёлеуле 15 декабрьге дери 
толтурулургъа керек болгъанла-
ры ючюн, тохтаусуз финансиро-
вание болурча эм регионланы 
подстраховкаларын этерча дота-

ция халда федерал бюджетден   
10 миллиард сом бёлюннгенин 
да белгилегенди. 1 декабрьге 
дери субъектлеге бёлюннген 
ырысхы бла байламлы тийишли 
норматив актланы къабыл кё-
рюрге буйрукъ берилгенди.

Татьяна Голикова медицина 
ишчилеге декабрь ючюн тёлеу-
лени 2020 жылны ахырына дери 
берирге тийишлисин магъана-
лыгъа санагъанын билдиргенди.  
Декабрьде тёленмей къалгъан 
кюнле ючюн тёлеу 2021 жылны 
январында берилликди. 

Россейни вице-премьери жан-
гы коронавирус жукъгъан ауруу 
жайылгъан болумлада меди-
цина болушлукъ тапдырыугъа 
къошулгъан бийик билим берген 

окъутуу махкемелени студент-
лерине, аспирантларына эм 
ординаторларына, орта билим 
берген энчи окъутуу махкеме-
лени студентлерине бериллик 
тёлеулеге энчи эс бургъанды.  
Ол «къызыл зоналада» ишле-
ген 60 мингден артыкъ студент 
эки айгъа онушар минг сом ал-
лыкъларын белгилегенди. Орта 
билим берген окъутуу махкеме-
лени студентлери – жетишер 
минг сом.

Татьяна Голикова дагъыда 
автомобиль транспортну алыу 
сорууну юсюнден да билдир-
генди.  Президентде кенгешде 
саулукъ сакълау биринчи звено-
ну жангыртыу программаланы, 
ала уа  2021 жылны 1 январын-

да башланыргъа керек эдиле, 
болжалдан алгъа толтурургъа 
оноу этилгенди. Къыралны Про-
мышленность эм сатыу-алыу 
министерствосу 2 минг женгил 
автомобиль аллыкъды, ала Рос-
сей Федерацияны субъектлери-
не 2020 жылны ахырына дери 
жетдирилликдиле. Юлешиу 
белгиленнген регион програм-
малагъа кёре боллукъду.

Россейни Правительствосуну 
Председателини орунбасары 
регионланы башчыларын ко-
ронавирусдан ауругъанланы 
дарманла бла жалчытыугъа да 
эслерин бургъанды, бек бирин-
чиден, амбулатор кезиуде.  Хар 
субъектге, дарманла бла жалчы-
тыу болумну шарт тинтип, тий-
иишли информацияны хазыр-
ларгъа буюрулгъанды. Андан 
сора да, регионла «Спутник V» 
вакцинаны салыргъа хазырла-
ныу ишле къалай баргъанларын 
билдирирге керекдиле, ол санда 
препаратны жерине жетдириу 
эм сакълау  болумланы жа-
рашдырылгъанларын, дагъыда 
вакцинацияны этер ючюн мед-
персонал къаллай юйрениуле 
ётгенлерин да, деп чертгенди 
Татьяна Голикова.

КъМР-ни Башчысыны бла 
Правительствосуну 

пресс-службасы. 

Повесткада – коронавирус жукъгъан ауруугъа къажау кюрешни 
чеклеринде Россей Федерацияны Президентини буйрукъларын толтуруу

КЕНГЕШ

СЮЗЮУ

Яслилени санына дайым къошулады

КъМР-де COVID-19 жукъгъан-
ланы саны 13 мингнге жууукъ-
лаша келеди. Коронавирусну 
профилактикасы эм аны жайы-
лыууна къажау оператив штабдан 
белгили этгенлерича, бюгюнлюк-
де вирусдан  12 713 адам ауругъ-
анды.  Ол санда тюнене ол 93 
инсанда ачыкъланнганды.  

Пандемияны аллындан бери 
бу жукъгъан ауруудан 10 мингден 
аслам пациент  сау болгъандыла 
(10027), тюнене аны 126 паци-
ент  хорлагъанды. Бюгюнлюкде 
медицина болушлукъ 2471 паци-
ентге бериледи. Алай жарсыулу 
тарихле да бардыла. Пандеми-
яны аллындан бери ауруу 215 
инсаныбызны жашауун юзгенди. 
Тюнене аны ауурлугъундан эки 
адам ауушханды.

Коронавирус КъМР-де жайы-
лып башлагъандан бери 291,7  
мингден аслам тест бардырыл-
гъанды (бир кюннге – 2827 тин-
тиу). Госпитальлада 1432 пациент 
бардыла, аланы арасында тест 
коронавирус ауруу жукъгъанын 
ачыкъламагъанла да. Реанима-
ция бёлюмде 86 саусуз турадыла.

Оператив штабдан белгили 
этгенлерича, вирус бютюнда 65 
жылдан таматалагъа, ауруулары 
юслеринден кетмегенлеге къор-
къуулуду. «Аны себепли профи-
лактика мадарла бютюнда магъ-

аналыдыла. Адамла кёп жыйыл-
гъан жерледе, транспортда ме-
дицина маскала жюрютюрге, бир 
бирден бек аздан метр кенгликде 
турургъа, къолланы сапын бла 
терк-терк жууаргъа тийишлиди. 
Онг болгъанына кёре, адам бла 
да саламлашмазгъа, къучакъ-
лашмазгъа кюрешигиз»,-деп эс-
гертгендиле Оператив штабдан.

Бюгюнлюкде республикада 
COVID-19 жукъгъанланы 9 го-
спитальда багъадыла,  алада 1,8 
мингден аслам жер барды. Хал 
осалгъа кетеди деген къоркъуу 
болса, къошакъ жерле къурал-
лыкъдыла.

КъМР-ни Саулукъ сакълау ми-
нистерствосундан белгили этген-
лерича, республикагъа коронави-
русдан кеслерине амбулаторияда 
бакъгъанлагъа дарманла келти-
рилгендиле. Бу солуу кюнледе 
Аптека складха  14,5 миллион 
сом багъасы дарман берилген-
ди. Анга ахча РФ-ни Правитель-
ствосуну  оноуу бла федерал 
бюджетден бёлюннгенди. Битеу 
да бирге бу къыйын жукъгъан 
аурууну бакъгъанда керекли 7 
минг препарат келтирилгенди.  
Дарманла саусузлагъа хакъсыз 
берилликлерин айтырчады. 

Андан сора да, КъМР-ни Са-
улукъ сакълау министерство-
су къырал келишимни къабыл 

кёргенин айтырчады. Анга кёре, 
республикагъа ёпкелени неин-
вазивный вентиляциясын жал-
чытхан (НИВЛ) 80 аппарат сатып 
алынырыкъды. Бу жумушлагъа 
12,6 миллион сом бёлюнеди. Бу 
ахча да федерал арадан бери-
леди. 

Бюгюнлюкде биринчи аппа-
ратла госпитальлагъа жетди-
рилгендиле. Быйыл июльда ре-
спубликагъа быллай 76 аппарат 
келтирилгенин эсгертирчады. Ала 
вирус пневмонияны багъыуда 
кеслерини хайырлылыкъларын 
кёргюзтгендиле. 

Россейде 30 ноябрьде  вирус 
26,3 минг адамгъа жукъгъаны 
ачыкъланнганды. Алай бла къы-
ралны битеу субъектлеринде 
COVID-19 вирус жагъылгъанланы 
саны  2,3 миллиондан озгъанды.  
Пандемияны аллындан бери 1,8 
миллион адамгъа жууукъ сау 
болгъандыла.  Вирусну кётюрал-
май, 39,8 минг адам ауушханды, 
ол санда тюнене – 368 пациент.

Джонс Хопкинс атлы универ-
ситет белгили этген тарихлеге 
тийишлиликде, битеу дунияда бу 
ауруу 62 миллион адамгъа жукъ-
гъанды. Вирусдан ауушханланы 
саны миллиондан озгъанды – 
1,44 миллион.

ТИКАЛАНЫ Фатима 
хазырлагъанды.

РФ-ни МЧС-ини КъМР-де Баш 
управлениясында КъМР-ни Пра-
вительствосуну Председателини 
биринчи орунбасары – Респу-
бликада къыйын болумланы 
кетериу жаны бла комиссияны 
таматасыны орунбасары Муаед 
Кунижев ведомствону башчы-
сыны къуллугъун толтургъан 
Михаил Черныйни къатышыуу 
бла кенгеш бардыргъанды.

Вирус бла байламлы эпиде-
миология халны эсге ала, аны  
видеосвязь амалны хайырланып 
ётдюрюрге тюшгенди.  Кенгеш-
ге чыгъарылгъан сорууланы 

сюзюуге министерстволаны 
бла ведомстволаны таматала-
ры, шахар эм район башчыла 
къатышхандыла. Жыйылыуда 
Къабарты-Малкъар къыш ке-
зиуге къалай хазырланнганын 
тинтгендиле. 

 - Энчи эс от тюшюу, курт юзю-
люу, энергетика эм жашау журт-
коммунал мюлк бла байламлы 
соруулагъа бёлюннгенди, - деп 
билдиреди бизге  РФ-ни МЧС-
ини КъМР-де Баш управления-
сыны пресс-секретары Кантемир 
Беров.

Кенгешгенле, тёрели амал-

ладан сора да, къошакъ онг-
ла болургъа кереклисин да 
белгилегендиле. Сёз ючюн, 
юйледе газ оборудование бла 
хайырланнганда адамла къор-
къуусузлукъну жорукъларын 
къалай сакълагъанларын тинтиу 
изленеди.  

Андан тышында да, жаз кезиу-

де кёлледе жууунуу бла байлам-
лы эсеплени да сюзгендиле. Хар 
соруу бла байламлы жууаплыла 
докладла этгендиле эм алагъа 
кёре тийишли оноула чыгъарыл-
гъандыла. 

КЪАСЫМЛАНЫ Аминат.

КъМР-ни Спорт министер-
ствосу кесини сайтында спор-
тну Олимпиада тюрлюлерине 
саналмагъанла бла кюрешген 
спортчулагъа КъМР-ни Башчы-
сы Казбек Коковну тюрлю-тюр-
лю даражалы эришиуледе жети-
шимлери ючюн ахча тёлеулени 
ёлчемлерин кётюрюуню юсюн-
ден буйругъу къабыл этилгенин 
билдиреди. Бу категориягъа 
РФ-ни тюрлю-тюрлю жыйым-
дыкъ командаларыны санына 
киргенле тюшедиле. 

КъМР-ни спорт министри Ис-
лам Хасанов чертгеннге кёре, 
алгъаракъда ётген тюбешиуню 
кезиуюнде спортчула Казбек 
Валерьевичге тёлеулери бек аз 
болгъаныны юсюнден билдир-
гендиле. Аны эсге ала, регионну 
Башчысы ол тёлеулени 30-50 
процентге дери ёсдюрюрге бу-
юргъанды. 

Алай бла дунияны чемпионат-
ларында 1-чи жер алгъанлагъа 
150 минг сом тёленирикди. 2-чи 
жерге чыкъгъанлагъа – 100 минг 

эм ючюнчюлеге уа 70 минг сом 
берилликди. Европалы даража-
лы чемпионатладан «алтын» бла 
къайтханла 120 минг сом къол-
лу боллукъдула. «Кюмюш» эм 
«доммакъ» къытханлагъа уа 80 
эм 60 минг сомла берилликди.

Министр айтханнга кёре, жаш 
спортчуланы кёллендирир ючюн 
бу къауумгъа 18-20-жыллыкъ 
юниорланы да къошхандыла. 
Буйрукъ 2021 жылда 1 январь-
дан кючюне киреди. 

ТАППАСХАНЛАНЫ Аминат.

Бу кюнледе КъМКъУ-ну педагогика кол-
леджи «Орта профессионал билим бериу 
сферада педагог кадрланы хазырлау си-
стеманы тапландырыу» деген ат бла бар-
дырылгъан Битеуроссей видеоконференци-
ягъа къатышханды. Ол РФ-ни Жарыкълау 
министерствосуну башламчылыгъы бла 
къуралгъанды. 

Жыйылыуда сёлеше, сагъынылгъан окъуу 
юйню директору Фатима Ашабокова педа-
гогика билимни тохтатмай бериуню сынамы 
бла бирсилени да шагъырейлендиргенди. 
Аны «колледж-вуз» системада тийишли 
даражада бардырыр ючюн финанс-эконо-
мика тутхучлулукъну, ырысхы-техника эмда 
лаборатория-сынау мурдорну, педагоглагъа 
эмда жамауатха тохтамай окъутууну хай-
ырланыуну эмда айнытыуну кереклилигин 
ангылатыуну, профессионал билим бериуге 
жангыча кёз къарамны тохташдырыуну 
къурар амалланы излеуню тюз кёргенин 
айтханды. 

Сагъынылгъан конференцияны чекле-
ринде «Орта профессионал билим бериу 
системада педагогика кадрланы хазырлау-
да РФ-ни халкъларыны тиллерин окъутууну 
энчиликлери» деген «тёгерек стол» да къу-
ралгъанды. Анда уа ана тиллени юйретиуню 
методикасын жангыртыуну тапландырыуну 
юсюнден сёз баргъанды. Андан сора да, 
республикада битеу да окъутулгъан миллет 
тилледен бла адабиятладан билим бериу 
махкемеледе практиканы къураргъа тий-
ишлиди деген оюм айтылгъанды. 

Дагъыда тюбешиуде системаны айны-
тыу жаны бла башха магъаналы темала 
тинтилгендиле. Ала уа башланнган клас-
слада ишлерик эмда энчи предметледен 
окъутурукъ устазланы хазырлауда эндиге 
дери жыйышдырылгъан сынамны, тюбеген 
чырмауланы эмда айнытыргъа тийишли 
амалланы юслеринден болгъандыла. 

МОКЪАЛАНЫ Зухура. 

Уллу жетишимлеге къызындырлыкъ къайгъырыу

ОПЕРАТИВ ШТАБ

Жыйылыу

Къыш билмей 
тургъанлай келмезча

Видеоконференция

Сынамларын 
айтхандыла

Эл мюлк

Коков К.В. – Къабарты-Малкъар Ре-
спубликаны Башчысы (Советни пред-
седатели)

Мусукланы А.Т. – Къабарты-Малкъар 
Республиканы Правительствосуну Пред-
седатели (Советни председателини 
орунбасары)

Апшев З.Б. – Къабарты-Малкъар Ре-
спубликаны Парламентини Экономика 
политика, инновация айныу эм пред-
принимательство жаны бла комитетини 
председатели (ыразылыгъына кёре)

Аттасауланы Т.А. – «Живая вода» 
чекленнген жууаплыгъы бла биригиуню 
генеральный директору (ыразылыгъына 
кёре)

Афасижев Ю.С. – Къабарты-Малкъар 
Республикада Предпринимательлени 
эркинликлерин сакълау жаны бла упол-
номоченный (ыразылыгъына кёре)

Ахубеков Ш.А. – Къабарты-Малкъар 
Республиканы промышленность, энер-
гетика эм сатыу-алыу министри

Баждугов Т.А. – Къабарты-Малкъар 
Республиканы экономика айнытыу мини-
стрини орунбасары – Къабарты-Малкъар 
Республиканы Экономика айнытыу ми-
нистерствосуну къырал программала эм 
къырал-энчи иелик партнёрлукъ департа-
ментини таматасы (Советни секретары)

Балов А.М. – «Кенжа» чекленнген жу-
уаплылыгъы бла биригиуню директору 
(ыразылыгъына кёре)

Бейтуганова З.Х. – «Сбербанк России» 
публичный акционер биригиуню Къабар-
ты-Малкъарда 8631-чи номерли бёлюмю-
ню управляющийи (ыразылыгъына кёре)

Беккаланы Х.Н. – «Курорт Эльбрус» 
акционер биригиуню генеральный дирек-
тору (ыразылыгъына кёре)

Биттирланы А.И. – энчи предпринима-
тель (ыразылыгъына кёре)

Винджиев Ч.Х. – «Авант-Алко» че-
кленнген жууаплылыгъы бла биригиуню 
директору (ыразылыгъына кёре)

Войтов А.И.  – «Деловая Россия» 
Битеуроссей жамауат организацияны 
Къабарты-Малкъар регион бёлюмюню 
сопредседатели (ыразылыгъына кёре)

Гетокова А.И – «Нальчик-сладость» че-
кленнген жууаплылыгъы бла биригиуню 
директору (ыразылыгъына кёре)

Говоров С.А. – Къабарты-Малкъар 
Республиканы Правительствосуну Пред-
седателини биринчи орунбасары

Губачиков А.Ю. – Федерал налог служ-
баны Къабарты-Малкъар Республикада 
Управлениясыны таматасы (ыразылыгъ-
ына кёре)

Гукетлов Х.М. – Къабарты-Малкъар Ре-
спубликаны Сатыу алыу-промышленный 
палатасыны председатели (ыразылыгъ-
ына кёре)

Дешев Х.А. – энчи предприниматель 
(ыразылыгъына кёре)

Зихов Р.С. – «Карагачский молокоза-
вод» чекленнген жууаплылыгъы бла би-
ригиуню директору (ыразылыгъына кёре)

Каздохов А.Б. – Шимал-Кавказ ре-
гионда Жемишлени, жилеклени эм ор-
натыллыкъ материалланы чыгъаргъан 
ассоциацияны вице-президенти (ыразы-
лыгъына кёре)

Кармоков Х.М. – Къабарты-Малкъар 

Республиканы Башчысыны экономика 
айнытыу соруула жаны бла энчи келечиси  

Керефов М.А. – Отделенияны управ-
ляющийи – Россей Федерацияны Ара 
банкыны Югдагъы баш управлениясыны 
Къабарты-Малкъар Республикада Мил-
лет банкыны (ыразылыгъына кёре)

Кильчуков А.И. – Гитче эм орта пред-
принимательствону «ОПОРА России» 
Битеуроссей жамауат организациясыны 
регион бёлюмюню председатели (ыра-
зылыгъына кёре)

Князланы Р.А-А. – «Отбор» инновация-
производство агрофирма» чекленнген 
жууаплылыгъы бла биригиуню директору 
(ыразылыгъына кёре)

Кудалиев М.Х. – «Халвичный завод 
«Нальчикский» акционер биригиуню 
генеральный директору (ыразылыгъына 
кёре)

Кумыков А.А. – энчи предприниматель 
(ыразылыгъына кёре)

Кунижев М.А. – Къабарты-Малкъар 
Республиканы Правительствосуну Пред-
седателини биринчи орунбасары

Курданланы Р.Х. – «Детский Мир» 
муниципал унитар предприятияны дирек-
тору (ыразылыгъына кёре)

Макоев Т.А. – «Бирлешген приборо-
строительный корпорация» акционер 
биригиуню аскер-техника сотрудничество 
департаментни директору (ыразылыгъы-
на кёре)

Прытков М.А. – энчи предприниматель 
(ыразылыгъына кёре)

Рахайланы Б.М. – Къабарты-Малкъар 
Республиканы экономика айнытыу ми-
нистри

Сижажев Х.Л. – Къабарты-Малкъар 
Республиканы эл мюлк министри

Суншев А.А. – Къабарты-Малкъар 
Республиканы Транспорт эм жол мюлк 
министерствосунда жамауат советни 
председатели (ыразылыгъына кёре)

Тлепшев Р.В. – «Московский инду-
стриальный банк» публичный акционер 
биригиуню Шимал-Кавказда регион 
управлениясыны филиалыны Нальчик 
шахарда регион управлениясыны опе-
рацияла офисини управляющийи (ыра-
зылыгъына кёре)

Тлеужев А.Б. – «Алмаз инструментлени 
Терский заводу» акционер биригиуню 
генеральный директору (ыразылыгъына 
кёре)

Тлупов А.С. – энчи предприниматель 
(ыразылыгъына кёре)

Хажуев В.Ш. – «Къабарты-Малкъар 
Республиканы промышленниклерини эм 
предпринимательлерини союзу» иш бе-
риучюлени регион биригиуюню таматасы 
(ыразылыгъына кёре)

Чочайланы А.М. – «Къабарты-Малкъар 
Республиканы айнытыу корпорациясы» 
акционер биригиуню генеральный дирек-
тору (ыразылыгъына кёре)

Шаоев А.М. – «Универсал-Инвест» че-
кленнген жууаплылыгъы бла биригиуню 
генеральный директору (ыразылыгъына 
кёре)

Шарданов В.Н. – «Баксан-автозап-
часть» чекленнген жууаплылыгъы бла 
биригиуню генеральный директору (ыра-
зылыгъына кёре). 

Ол 1906 жылда Терк 
областьны Кёнделен 

элинде туугъанды. Махти 
Малкъондуланы Тапраны 
къызы Мариям бла юйюр 
къурагъанды, ала эки жаш 
ёсдюргендиле – Салих бла  
Борис. 

Урушну аллында жыллада 
бизни жигитибиз биринчи 
Таулу къумалы совхозну 
политика жаны бла бёлю-
мюню таматасы болгъанды. 

1939-1940 жыллада ВКП(б)-
ны Къабарты-Малкъар обко-
муну секретарына тийишли 
кёрюлгенди. 1939 жылда 23 
августда ол политрук деген 
аскер чынны да алгъанды. 

Къазауатха ол Москвада 
тюбегенди. Бу кезиуде 

Махти аскер комиссарланы 
бла мараучу дивизияла-
ны политика жаны бла бё-
люмлерини таматаларыны 
курсларында окъугъанды. 
1941 жылда 8 сентябрьде 
анга батальонну комиссары 
деген чын берилгенди. 

 115-чи Къабарты-Малкъар 
атлы дивизия къуралгъан 
кезиуде Селяланы Махти 
аны политика бёлюмюню 
башчысына салынады. Бу 
къуллукъда ол фронтха ке-
теди. 115-чи атлы дивизияны 
къайтарылмазлыкъ къо-
ранчларыны юсюнден 1942 
жылда 24 сентябрьде чыгъ-
арылгъан 25407 номерли   
билдириуде айтылгъаныча, 
батальонну комиссары Се-
лялны Махти белгисиз тас 
болгъанды. 

Къызыл Аскерлени къу-
рау жаны бла баш 

управленияны 1942 жылда 
20 ноябрьде чыгъарылгъан 
01095 номерли буйругъу 
бла батальонну комиссары 
Селяланы Махти 1942 жыл-
да августда гитлерчиле бла 
къазауатда белгисиз тас 
болгъаны бла байламлы 
аскерчилени тизмесинден 
кетерилгенди. Батальонну 
комиссарыны къадарыны 
юсюнден биз  «В огне за-
калённые. О боевых делах 
воинов 115-й Кабардино-
Балкарской кавалерийской 
дивизии» деген китапдан 
билгенбиз. К.Керефовну 
«Формирование дивизии 

и выход на боевые пози-
ции» деген материалында 
былай жазылыпды:  «1946 
жылда нёгерим Магомед-
Гери Уначев, биз Ленин атлы  
шахарчыкъда бирге окъугъ-
анбыз, аскерден Нальчикге 
келип, мени жокълагъанды. 
Ол ауур жаралы болуп, не-
мислилеге тюшгенин бил-
диргенди. Уначев аскерчи 
жесирлени бир ненча лаге-
ринде болгъанды. 

Владимир-Волынский ла-
герьде уа Магомед-Гери 

бизни жерлешибиз Амигел 
Фокичев бла тюбешгенин 
айтханды. Ол ауур жара-
лы эди, кеси да ачдан бек 
къыйналып.  Фокичев  был-
лай хапар айхтанды: «Бизни 
машина Цимлянскийден юг 
жанында Сухо-Солёный элни 
тийресинде тохтагъанды.  

Бата льонну комисса-
ры М.Селяев, политрук 
И.Шидов, мен эм шофёр, 
аны тукъуму эсимде къал-
магъанды, ингирде  6 сагъ-
атда дивизияны штабы 
алгъын орналгъан жерге 
атланабыз – Хомутовская 
станицагъа. Ольгинскаягъа 
дери бир тюрлю чырмау 
болмагъанды. 

Душман бир жерде да 
кёрюнмегенди. Станицагъа 
кирген жерде машинаны 
тохтатабыз, талачыкъда 
олтуруп, паёкларыбызны 
чыгъарабыз. Ауузланып, 
жыйылып, жангыдан жол-
гъа чыгъабыз.

Станицада да тёгерек-
баш  шош. Алай бла 

ашыкъмай, чыракъланы 
да аз жандырып, элни 
ортасына дери барабыз. 
Сунмай тургъанлай бизни 
машинагъа автоматдан от 
ачылады, полуторканы мо-
тору тохтап къалады. Мен 
сол жанындан машинадан 
чартлап секиреме. Сол 
бутума бла онг инбашыма 
жаралы болгъанымы ангы-
лайма алайдыа. Къарасам, 
шофёр машинадан салы-
нып, кузовдан а аскерчи 
нёгерлерими ынчхагъанла-
рын эшитеме.

Атышыу кёп бармагъан-
ды. Гитлерчиле жетедиле 
къатыма эмда: «Командир 

капут»,- дейдиле. Фашист-
леден  бири шофёргъа къа-
рап:  «Капут!»,-дейди. Офи-
цер а манга жанлап, ёрге 
тур, деп буйрукъ береди. 
Алай мен а ахырда тебал-
майма. Алайда аскерчиле 
мени кётюрюп, бир уругъа 
келтиредиле. 

Ол кече гитлерчиле со-
руу бардырадыла. Ала 

машинада баргъанладан 
менден къалгъанла барысы 

да жоюлгъанларын билди-
редиле. Мен сау къалыргъа 
сюе эсем, биз къайры жол 
тутханыбызны айтыргъа 
керекме, дейдиле. Алай 
мен а станицада разведка 
бардыргъанбыз дегенден 
башханы айтмадым.  

Немислиле политрукланы 
бла шофёрну ёлтюргенле-
рин, мени да жоярыкъла-
рын айтхандыла. Ма алай 
бла ауур жарала алып, душ-
манны къолуна тюшген-
ме.  Ол къыйынлыкъда сау 
къаллыкъма деп эсиме да 
келмегенди…»

Ма алай бла Уначевни 
хапарыны хайырын-

дан аскерчи нёгерлери-
биз политкъуллукъчула 
М.Селяевни бла И.Шидовну, 
А.Фокичевни жарсыулу къа-
дарларыны юслеринден 
1942 жылдан сора биринчи 
кере хапар эшитгенбиз. 
Былайда бир сорууну кётю-
рюрге тийишлиди. Ольгин-
ская станицадан атлы полк 
кетгенден сора бир кюн да 
озгъунчу гитлерчиле ары 
къалай жетгендиле? 

Анга жууап бирди. Диви-
зия кетген кече  гитлерчиле 
ол тийреде хауа десант тю-
шюрюп, станицаны бир окъ 
атмай алгъандыла. Алай 
бла ала совет аскерлеге 
артыкъда магъаналы жолну 
жапхандыла. Ол кезиуде 
уа политрукла фашист де-
сантчыланы къолларына 
тюшгендиле…

Жарсыугъа, Селяланы 
Махтини  аты ол бас-

дырылгъан къабырда жокъ-
ду. Аны аты Кёнделенде 
эмда КъМР-ни Правитель-
ствосуну юйюнде эсгертме-
леде ёмюрлюк этилгенди. 
Андан сора да, Кёнделенде 

скверге политрукну аты бе-
рилгенди. 

КъМР-ни Эсгериуюню 
китабында (2015 жылда бас-
маланнганды, 2-чи китабы, 
386 бет) былай жазылыпды: 
«Селяланы Таубийни жашы 
Махти, 1912 жылда туугъ-
анды, таулу, Кёнделен эл. 
Совет Аскерге 1941 жылда 
Элбрус  РВК чакъыргъанды. 
Майор. 1942 жылда жоюл-
гъанды. Ростов областьда 
Большая Мартыновка элде 
асыралыпды.»       

Болсада бу шартланы бы-
лай тюрлендирирге тийиш-
лиди: «Селяланы Таубийни 
жашы Махти. 1906 жылда 
туугъанды, таулу, Кёнделен 
эл. Совет Аскерге 1942 жыл-
да 26 июльда чакъырыл-
гъады. Ростов областьны 
Аксай районуну Ольгинская 
элинде асыралыпды».

Батальонну комиссары 
Селяланы Таубийни 

жашы Махти 115-чи атлы 
дивизияны къауумунда Ста-
линград ючюн къанлы къа-
зауатха къатышханды. Ол 
«Сталинградны къоруулагъ-
аны ючюн» майдал бла са-
угъаланыргъа тийишлиди. 
Алай жууукъларына майдал 
берилмегенди. 

Махтини туудугъу Ме-
целланы Борисни къызы 
Бэланы биз Нальчикде 
тапханбыз. 2020 жылда 10 
апрельде аны атындан биз 
тийишли документле хазыр-
лап, РФ-ни Къоруулау мини-
стерствосуну Кадрла жаны 
бла баш управлениясына 
фронтовикни туудугъуна  
майдалны  удостоверени-
ясын бериуню юсюнден 
тилек жазгъанбыз.

2020 жылда 30 июньда 
ведомстводан был-

лай жууап келгенди: «Сизни 
аппагъызны «Сталинградны 
къоруулагъаны ючюн» май-
далыны удостоверениясын 
бериуню юсюнден тилеги-
гиз сюзюлгенди. Документ 
сизге РФ-ни Президентини 
къырал саугъала жаны бла 
управлениясындан келген-
ден сора тохташдырылгъан 
низамны чеклеринде берил-
ликди».

Ма алай бла Уллу Ата 
журт урушну жылла-

рында берилмей къалгъан 
саугъаланы излеу ишибиз 
бу жол  жетишимли бол-
гъанды. 77 жыл озгъандан 
сора батальон комиссар 
Селяланы Махтини «Ста-
линградны къоруулагъаны 
ючюн» майдалы аны туу-
дугъу Мецелланы Борисни 
къызы Бэлагъа берилликди. 

Ахмед НАХУШЕВ, 
РФ-ни Федерал налог 

службасыны 2-чи номерли 
районла аралы инспекци-

ясы, баш къырал налог 
инспектор.

Диана НАХУШЕВА, 
Къабарты-Малкъар къы-

рал университетни право, 
экономика эм финансла 

институтуну экономика 
бёлюмюню магистратура-

сыны студенти. 

«Единая Россия» жыл-
ны ахырына дери кеслери 
кеслерин иш бла жалчыт-
ханланы (самозанятые) юс-
леринден законну проектин 
хазырларыкъды. Ол парти-
яны социал-урунуу законла-
ны игилендириу жаны бла 
жумушларыны чеклеринде 
этиледи. 

Кеслери кеслерин иш бла 
жалчытып, башларын ке-
чиндиргенлени юслеринден 
закон керек болгъаны бям-
ды. Бюгюнлюкде урунууну 
бу тюрлюсю жаланда налог 
законлада белгиленипди, 
алай аланы эркинликлери, 
онглары, статуслары праволу 
базада ахырда тохташдырыл-
магъанды. Аны бла хайырла-
нып, бир-бир иш бериучюле  
налогланы аз тёлерге умут  
этедиле. Аны юсюнден «Еди-
ная Россияны» башчысы 
Дмитрий Медведев партия-
ны социал-урунуу законла-
ны игилендириуге аталгъан  
жыйылыуунда айтханды. 

- Файдала баямдыла – 
подоход налогну, бюжетден 
тышында социал фонд-
лагъа тёлеулени этмейдиле,  
социал гарантияла бермей-
диле. Къоранчларын азайта, 
предприятияланы оноучула-
ры ишчилерине хакъларын 
кёбейтирге сёз бередиле.  
Адамла анга ыразы бола-

дыла, алай ала социал га-
рантиясыз къалгъанларын 
а ангыламайдыла,-дегенди 
Дмитрий Медведев. 

Партияны башчысы был-
лай кезиуле ишчиле дис-
танциялы халда урунуу 
низамгъа кёчюрюлгенде 
кёбейгенлерин белгилеген-
ди. Аланы эркинликлерин 
къоруулар ючюн энчи закон 
керекди. 

- Кеслери кеслерин иш 
бла жалчытханланы юс-
леринден федерал закон 
хазырларгъа башламчы-
лыкъ барды. Анда аланы 
эркинликлери, онглары, 
гарантиялары да белгиле-
нирикдиле. «Самозанятый» 
эм «наёмный» ишчи деген 
ангыламланы да бир бирин-
ден айырыргъа тийишлиди, 
ол санда дистанциялы амал 
бла уруннганланы да. Бу 
оноуланы урунуу партнёр-
лукъну чеклеринде сюзерге 
тийишлиди,-дегенди ол.

«Единая Россияны» Къы-
рал Думада фракциясы-
ны башчысыны биринчи 
орунбасары Андрей Исаев 
партияны бу жаны бла сы-
науу болгъанын чертгенди. 
Бизни бу жаны бла оюм-
ларыбыз бардыла, аланы 
социал партнёрлукъну ке-
лечилерине кёргюзтюрге 
хазырбыз. Жылны ахырына 

дери законну ал проектин 
кёргюзтюрге боллукъбуз, 
дегенди ол.

Аны бла бирге партия 
Къырал Думаны къараууна 
урунууну юсюнден законнга 
тюзетиулени кёргюзтюрге 
боллукъду. Документ 1991 
жылдан бери  жангыртыл-
магъанды. Дмитрий Мед-
ведевни айтханына кёре, 
иш бла жалчытыу арала жу-
мушларын тамамлагъанда, 
бюрократия чырмауланы 
кетерирге керекди. 

Аны бла бирге саулукъ-
ларына кёре чекленнген 
онглары болгъанлагъа, жаш 
специалистлеге себеплик 
этилирге тийишлиди. Иш-
сизликден страховка бе-
риуню,  иш бла жалчытыу 
службаланы онлайн ма-
даргъа кёчюрюуню онгла-
рына къараргъа керекди. 
Къырал Думаны шёндюгю 
къауумуну полномочиялары 
бошалыргъа дери партия 
законнга мурдорлу тюзети-
уле хазырларыкъды. 

«Единая Россияны» Гене-
ральный советини таматасы 
Андрей Турчакны айтханына 
кёре, партия урунуу законла-
ны игилендириу жаны бла 
ишни мындан ары да бар-
дырлыкъды. «Инсанладан, 
иш бериучюледен, регион-
лада коллегаларыбыздан 

предложенияла  келликле-
рине ишексизме. Алай бла 
урунуу законланы таплан-
дырыу жумушла андан ары 
тамамланыллыкъдыла. Хал 
къалай тюрленнгенин сю-
зюп, керек болса, праволу 
базагъа энтта тюзетиуле 
хазырланыллыкъдыла»,-
дегенди ол.

Сёзге, ишчи кюннге мар-
да салынмагъан кезиуде 
къошакъ ахча тёленирге 
боллукъду. Дмитрий Мед-
ведевни айтханына кёре, 
шёндюгю законлада аллай 
низам жокъду. Ишчиге жа-
ланда къошакъ халда  юч-
кюнлюк отпуск берилирге 
боллукъду, алай асламында 
ол да сакъланмайды. 

«Мардаланмагъан ишчи 
кюн деген ангылам Совет 
Союзда къуралгъанды. Бу 
урунуу низам ючюн тюрлю-
тюрлю компенсацияла кий-
ирирге боллукъду, ол санда 
солуу кезиуню кенгертип 
неда ахча тёлеп»,-дегенди 
партияны башчысы эмда  бу 
сорууну регионлада сюзерге 
кереклисин чертгенди.

РФ-ни Правительствосун-
да партияны предложения-
ларын тюзге санагъандыла. 
Урунуу министр Антон Ко-
тяков «Единая Россиягъа» 
урунуу законла сюзюлген 
площадка къуралгъаны 

ючюн ыразылыгъын айт-
ханды. Башламчылыкъланы 
регионла,  экспертле да 
къабыл кёргендиле. Аладан 
бирлери, сёзге, инсанланы 
файдаларыны эм аз ёлче-
мине гарантияланы юсюн-
ден – партияны 2021 жылда 
Къырал  Думагъа  айырыула 
аллы программасына ки-
рирге да боллукъду. 

КъМР-ни Парламентини 
Урунуу, социал политика эм 
саулукъ сакълау комитетини 
башчысы Хусейн Кажаров 
партияны башламчылыгъ-
ыны юсюнден оюмун айта,  
кеслери кеслерин иш бла 
жалчытханланы  юслерин-
ден закон магъаналы бол-
гъанын чертгенди. 

- Самозанятыйлени юсле-
ринден энчи федерал закон 
жарашдырылгъаны шёндю-
гю заманны излемиди. Анда 
урунууну бу тюрлюсю бла 
кюрешгенлени эркинликле-
ри, гарантиялары, онглары 
белгиленнгени тюздю. Аны 
бла бирге Урунуу кодексге 
дистанциялы халда иш-
легенлени эркинликлерин 
сакълагъан тюзетиуле ха-
зырланнганлары да магъ-
аналыды. Пандемия урунуу 
законлада болгъан кемчи-
ликлени ачыкъ этгенди»,-
дегенди парламентарий.   

Владилен ПЕЧОНОВ.

Черек райондан «Эко-
продукт 07» эл мюлк коо-
ператив былтыр КъМР-ни 
тийишли министерствосу 
бардыргъан конкурсха 
къатышып мюлк-техника 
мурдорун айнытырча 
грантха тийишли бол-
гъанды. Аны хайыры бла 
быйыл жылны аллында ол 
бюгюннгю излемлеге ке-
лишген малланы этинден 
тюрлю-тюрлю ашарыкъла 
чыгъарырча комплексни 
къурулушун башлагъанды.

Предприятияда мал 
сойгъан, этни жараш-
дыргъан цехле, хазыр 
продукцияны сакъларча 
холодильник эм лабо-
ратория ишлерикдиле. 
Мында бир сменагъа 15 
тууар союллукъду эмда 
500 килограммгъа жууукъ 
къыйма продукция чыгъ-
арыллыкъды.

МАГОМЕТЛАНЫ 
Сулейман.

Къабарты-Малкъар Республиканы Башчысыны 
2020 жылда 25 ноябрьде чыгъарылгъан 

151-УГ номерли Указы бла къабыл кёрюлгенди

Къабарты-Малкъар Республиканы Башчысында
Инвестицияла эм предпринимательство советни

КЪ А У У М У

ПРОЕКТ

Урунуу законланы игилендириу жаны бла 
мындан ары да ишни бардырыргъа алланыпдыла

Грантны хайырындан 

Жигитлиги ючюн берилген майдалны 
жетмиш жети жылдан сора 
туудугъу аллыкъды

Саугъаланы излеу

Селяланы Махти Сталинград ючюн къазауатха 
къатышхады. Батальонну комиссарына   «Сталин-
градны къоруулагъаны ючюн» майдалны бериуню  
юсюнден указ чыкъгъадан сора 77 жылдан саугъа 
аны  туудугъуна берилликди. 

КъМР-ни Эсгериуюню китабында жазылгъаныча,  
Селяланы тукъумдан Уллу Ата журт урушдан се-
гиз адам къайтмагъандыла. Бюгюн а биз Таубийни 
жашы Махтини юсюнден айтыргъа сюебиз.

Федерал налог служба-
да уруннганланы кюнюне 
жораланып бардырылгъан 
коллегия алгъаракъда ве-
домствону Къабарты-Мал-
къарда бёлюмюнде барды-
рылгъанды. Управленияны 
башчысы Аслан Губачиков 
жыйылгъанланы алгъыш-
лап, республиканы налог 
органлары къалай къурал-
гъанларыны юсюнден ха-
парлагъанды.

КъМР-де налог служба 
1990 жылда биринчи июльда 
башлагъанды ишин. Аны 
бёлюмлери шахарлада бла 
районлада да болгъандыла. 
Ызындан келген жылны 21 
ноябрине дери инспекция 
КъМАССР-ни Финансла 
министерствосуну бойсуну-
уунда болгъанды. Ол заман-
ны ичинде налог реформа 
бардырылгъанды, тийишли 
законла эмда жорукъла 
жарашдырылып къабыл 
этилгендиле.

1992 жылда сынам халда 
«АИС-Налог» система иш-
леп тебирегенди. Тёрт жыл 
озгъандан сора уа налог 
тёлеучюлени жумушлары 
электрон карточкалагъа 
кёчюрюлгендиле, отчётланы 
да ол халда жибериу баш-
ланнганды.

Гражданлагъа эмда пред-
приятиялагъа бла органи-
зациялагъа себепликге деп 
1996 жылда республикада 
инспекцияны биринчи кон-
салтинг арасы ачылгъанды. 
Ызы бла адамлагъа ИНН-ле 
бериу да башланнганды. 

Ол 1999 жыл эди. Бу жаны 
бла бизни республика бирин-
чи жети регионну санына 
тюшгенди. IP-телефония да 

КъМР-ни налог ведомство-
сунда бирси коллегалары-
ны кёбюсюнден эсе алгъа-
ракъ кийирилгенди. Он жыл 
мындан алгъа ведомствону 
ишин тынгылы жангыртыу 
проект тамамланнганды, 
«Налог-3» автоматизация 
система да ол кезиуледе 
хайырланып тебирегенди.

Федерал налог службада 
2014 жылда кёп зат тюр-
леннгенди. Технологияла, 
инновацияла, налогла тёле-
учюле бла байламлыкъла 
– аланы барын да жангы 
халда тамамлап тебиреген-
диле. Клиентлени сейирле-
рине, информацияны ачыкъ 
халда бериуге, сервислени 
жангыртыугъа баш магъана 
берилгенди. 

Тюрлю-тюрлю админи-
стратив тыйгъычланы азай-
тыуну хайыры бла ахыр беш 
жылны ичинде жерине ба-
рып бардырылгъан налог 
тинтиулени саны 85 про-
центге азайгъанды. Гитче 
эмда орта предпринима-

тельствону субъектлерини 
Бирикген электрон реестри 
жарашдырылгъаны себеп-
ли предпринимательлеге 
заманларын, ахчаларын да 
къоратмай бир-бир жумуш-
ларын интернет бла (ФНС-ни 
сайтында) тындырыргъа 
амал бериледи.

Страховой тёлеулени жый-
ыу жумуш юч жыл мындан 
алгъа налог органлагъа 
берилгенди. Кёп да бар-
май ызы бла дарманланы 
контроль белгиле бла мар-
кировка этиу сынау да баш-
ланнганды.

Буруннгу жыл октябрьде 
Бирикген ЗАГС къырал ре-
естр ишлеп тебирегенди. 
Анга ЗАГС-лада уруннган 
6,4 минг специалист къо-
шулгъанды. Аны хайыры 
бла граждан болумланы 
юсюнден информацияны 
тынгылы тийишдирирге 
эмда Россей Федерацияда 
жашагъанланы реестрин 
къурауну мурдорун салыр-
гъа онг чыкъгъанды.

Контроль-касса техника-
ны реформасыны ахыргъы 
кезиую былтыр бошалгъан-
ды. Аны бла озгъан айны 
биринчисинде республикада 
8,44 минг онлайн-касса бол-
гъанды. Тийишли реформа 
башланырны аллында уа 
аланы саны 1,5 кереге аз 
болгъанды.

Аслан Губачиков быйыл не 
жумушла тамамланнганы-
ны юсюнден да айтханды. 
Алай бла июльдан башлап 
кеслери алларына бир иш 
къурап файда тюшюргенле-
ге энчи налог кийирилгенди. 
Дагъыда, коронавирус ауруу 
жайылгъанын эсге алып, 
Управленияда Экономика 
эмда социал болумлагъа 
мониторинг этген ара ачыл-
гъанды. Пандемияны хата-
сындан ишлери тыйылгъан 
предпринимательлеге биле-
клик этиледи. Бюгюнлюкге 
алагъа 210 миллион сом 
багъасына субсидияла бе-
рилгендиле.

«Белгилеп айтханда, ФНС 
шёндю ишин тынгылы бар-
дыргъан контроль-надзор 
ведомстводу дерчады. Би-
теу да 84 жер-жерли Управ-
ленияланы арасында бизни 
бёлюм шёндю 34-чю жерни 
алады. Къайсы жетишими-
биз да бизде уруннган спе-
циалистлени билимлерини, 
усталыкъларыны, жууаплы-
лыкъларыны хайырындан 
болады», - деп, ведомствону 
башчысы ахырында айыр-
малы уруннган коллегала-
рын саугъалагъанды.

ОМАРЛАНЫ Мурат 
хазырлагъанды.

КОЛЛЕГИЯ

Тюрлю-тюрлю административ тыйгъычланы азайта

Аслан Губачиков Аттоланы Алимни саугъалайды.

Глобализацияны заманында,  ачыкъ 
дунияда таулу юйюр къалай тюрленип 
барады? Бу сорууну юсюнден газети-
бизни окъуучулары  не оюм этедиле? 
Интернетде халкъ не зат жазады? Бю-
гюн аланы акъылларын басмалайбыз.     

НЕДИ БУ СЕЙИР ЗАТ?
Биз бек къыйын, къоркъуулу кезиуде жа-

шайбыз. Сагъышландыргъан, жарсытхан 
затла кёпдюле. Болсада эрттеден бери да 
мени тынчайтмагъан темагъа къайтмай 
болалмайма. Сёзсюз, хар бирибиз да 
жууаплыбыз халкъны тамблагъы кюню, 
малкъар тилни эм культураны ёлюмсюз-
люгю ючюн. 

Кёчгюнчюлюкде, андан къайтхандан 
сора да таулула «миллет сезим», «мени 
халкъым» деген сёзлени хазна хайырлан-
магъандыла, алай ала тынгылы юйюрле 
къурап, сегиз-он сабийле ёсдюргендиле, 
хар бирине бийик билим бергендиле. 

Шёндю ол кезиуден эсе къыйын за-
манмыды? Угъай. Сора кёпле нек юйлен-
мейдиле, ол ишни къурагъанла да бир-эки 
сабийден сора нек излемейдиле? 

Жашау, сёзсюз, экономика бла бай-
ламлыды.  Юйюрню  кечиндирирге тынч 
тюйюлдю, сабийлеге билим берирге да 
- ол  кёбюсюнде коммерция болмайды. 
Медицина да хакъ тёлеу жанына бурулуп 
барады. Къалай-алай болса да, Кавказда 
башха миллетле айныргъа амалла излей-
диле, биз артха къалыргъа нек керекбиз? 

«НАСИЙХАТ 
СЁЗЛЕ ЖЕТМЕЙДИЛЕ»

Хушто-Сырт элни администрациясыны 
башчысы ТОХАЛАНЫ Кяман: «Бизни элде 
156 юй барды. Жарсыугъа, бир-бирлери 
бош турадыла, адамлары шахарда ишле-
генлери себепли. Юйюр къурар ючюн ахча, 
керекди, тау элледе уа иш тапхан къыйын-
ды. Эр кишиле Хабаровскда, Якутияда эм 
башха узакъ шахарлада урунадыла.          

Хау, хар юйюр мал тутады, алай, тюз-
деча, терек бахчала салыргъа жерибиз 
жокъду. Бизде адамла иш кёллюледиле, 
чаллыкъ жерледе чёп къоймай чаладыла, 
тууарла да, ууакъ аякълы малла да тутады-
ла. Жарсыугъа, кеслери аллына башларын 
тутаргъа кюрешгенле да энди, жангы за-
коннга кёре, налог тёлерге керекдиле. Сора 
адам жерни арендагъа алса да, бек кёп 
къагъытла къураргъа тюшеди. 

Хар халкъны къылыгъы, адети-тёреси 
сакъланыр ючюн бек алгъа юйюрле  кючлю 
болургъа керекдиле. Мени акъылыма кёре, 
таматала оноу этселе, хал тюзетиллик эди. 
Жамауат бирге жыйылгъан кюнле аз тюй-
юлдюле, дин байрамлада, тойлада, жарсыу 
кюнледе да бир бирибизни кёребиз. Ол 
заманда акъсакъалларыбыз жашлагъа на-
сийхат сёзлерин, не затха бюсюрегенлерин-
бюсюремегенлерин ачыкъ билдирилселе 
хайыр чыгъар эди». 

«ХОБУСТА БАГЪА ЖЫЛ ТОЙЛА 
ДА АСЛАМДЫЛА»

Ачыкъ айтыргъа керекди: биз аз санлы 
халкъ болгъаныбыз себепли бу глобали-
зацияны дуниясында жокъ болурбуз деген 
къоркъуу барды. Чекле ачыкъдыла дерге 
боллукъду, къайда сюйсенг да жаша. Ол 
эркинлик да сагъайтады, элгендиреди. 
Бизни эллерибизде эр кишилени асламысы 
узакъда ишлейдиле. Жылла бла юйюрле-
ринден айырылып. Таулу юйюрле  алгъын 
бирликлерин тас этгендиле. 

Быллай къыйын кезиуледе юйюр къура-
магъанла неда башха миллетле  бла узакъ 
жерледе къадарларын тапханла миллет-
лерин бек сюйселе да, аны айныууна къо-
шумчулукъ этмейдиле. Бусагъатда алыкъа 

бизни чачдырмай тутхан тауларыбыздыла, 
хар бирибизни туугъан элибизге сюймекли-
ги. Иги-аман жашасала да, журтларындан 
кетмезликле аз тюйюлдюле, аладыла 
миллетни тутуругъу. 

Быллым элни администрациясыны 
башчысы ТЕБЕРДИЛАНЫ Магомет: 
«Бизде 460 юй барды. Шукур, мал тутхан-
ланы саны ёсюп барады. Бахчаларына 
да сакъдыла адамларыбыз. Хар зат къан 
багъады шёндю, ишлемеген тишлемейди. 
Хобуста иги сатылгъан жыл тойларыбыз да 
аз болмайдыла. 

Юйюрледе асламысында ючюшер сабий 
ёседи. Азды ол, алай шёндюгю дунияда 
аланы аягъы юслерине салыр ючюн да кёп 
къыйналыргъа тюшеди. Кертиди, миллет 
юйюрде сакъланады. Тойланы шёндюча 
кёп къоранч этмей бардырыргъа керекди».

КЪАРМАШЫП 
БАШЛАГЪАНДЫЛА

Бабугент элни администрациясыны 
башчысы ОСМАНЛАНЫ Мухтар: «Арт 
жыллада бизни адамларыбыз эрттерек 
юйюр къурап башлагъандыла, ол бек 
къууандырады. Айхай, бизде да, башха тау 
элледеча, юйюрню кечиндирген алай тынч 
тюйюлдю. 

Битеу да 736  юй барды бизде, эл ёсюп 
барады. Алгъын агъач бла кюреше эдиле 
кёпле, энди экология жаны бла соруулагъа 
аслам эс бурулгъаны себепли агъачха 
тиерге къоймайдыла. Не этериксе, узакъ 
шахарлада ишлейдиле». 
«ХАР ЗАТ ЖЕРИНЕ КЪАЙТА ТУРАДЫ»

Таулула аслам жашагъан Элбрус районда 
Тырныаууз шахарны мэри ЖАППУЛАНЫ 
Руслан вольфрам-молибден комбинат 
ишлеп башласа, аны ызындан айныу да 
боллугъун чертгенди. Комбинатда минг 
ишчи жер боллукъду. 

«Жашау этерге онгла болгъан жерде 
юйюрле да къураладыла. Тырныаууз 2300 
метр бийикликде орналады, быллай шахар 
битеу Европада да жокъду. Биз бассейн да 
ишлерикбиз. Шахарыбыз бек тозурагъан 
эди, энди аз-аздан хар зат жерине къайта 
турады. Мындан токъсанынчы жыллада 
кетгенле окъуна артха къайтадыла. Шукур, 
биз тынч-тынч аягъы юсюбюзге турабыз. 
Миллет ызыбызны-къылыгъыбызны жокъ 
этмез ючюн да кюреширикбиз». 

ИНТЕРНЕТДЕ УА НЕ ХАПАРЛА?
Архитектор, суратчы, назмучу эм  жыр-

чы  САРБАШЛАНЫ Азнор: «Кертиси бла 
да, бу иш амандан аманга кетип барады. 
Жашларыбыз иш табалмагъанны сыл-
таугъа алып, къызларыбыз а хазыр юйге 
кёчерге сюйюп, ма алай къаладыла юйле-
ринде, биз а, таматала, хапардан сора зат 
этмейбиз...

Хар элде администрация барды, акъ-
сакъалла, уллайгъан тиширыула, ариу 
сёзлю эфендилерибиз, келчигиз, бу ишни 
аланы къолларына берейик! Чакъырсынла 
жаш адамланы эл советге, алгъын за-
мандача, ма бюгюн санга эки ай беребиз, 
дефтерде жазабыз, андан сора тепмесенг, 
оноуунгу биз этерикбиз, къыз табылыр деп. 
Былай этмесек, иш кыртыды». 

Назмучу эм тилманч РАХАЙЛАНЫ 
Аминат:« Эльбрусоид миллетибизни бу 
жарсыууну юсюнден къысха халда юч-тёрт 
айтымдан текст жарашдырып, социальный 
сетьледе жайса, жаш тёлюге ангылатыр-
гъа тап болур эди. Халкъда даражалары 
жюрюген иймамларыбыз да, видео бла 
хайырланып, сёлешселе, андан да чыгъар 
эди бир магъана», - дегенди.

Назмучу эм журналист МУСУКАЛАНЫ 
Сакинат: «Бу иш бла Абдуллаланы Марина 

кюрешгенди. Алты юйюр кьурагъанын 
билеме. Ол уллу ишди. Тойлада танышхан-
дыла алгъын жашла, къызла, жууукъ-ахлу 
кёргенди къайгъыларын. 

Алгъаракъда тойда къызла олтурадыла. 
Тепсерге чакъырадыла, чыкъмайдыла. 
Ачыу тийип: "Ашаргъамы келгенсиз? Тойгъа 
тепсерге, ойнаргъа, кюлюрге келедиле", 
- дейме. Алай а бары да - бийчеле. Сакъ-
лагъанлары да алай...       

Тюркде жашагъан Несип ТУТКУН а кес-
леринде болумну билдиргенди: «Мен Тюрк 
къыралда жашайма. Мында юйленнген 
къарачайлыланы кёбюсю башха къауумла-
дан юйленедиле. Анга жаным бек къыйна-
лады. Университетде окъугъанларыбызны 
асламысы да ажашып кетедиле». 

КЪАРАЧАЙДАН АКЪБАЙЛАНЫ Харун: 
«Адам билмеген затына илешмейди, жа-
ратмайды. Миллетими сюеме дер ючюн 
аны тилин, адет тёресин, тин байлыгъын, 
тарыхын билирге да, жашауда хайырланыр-
гъа да тийишлиди. Ол  затладан хапарлары 
болмаса, жашау нёгери къайсы миллетден 
боллугъуну, сабийи къайсы тилде сёле-
ширигини не башхасы барды? Бу кёзден 
къарасакъ, бизде да, къоншулада да хал 
бирчаракъды... 

ЛАЙПАНЛАНЫ Билал: «Хар экинчи-
ючюнчю юйюр чачылып барадыла. Кюч-
лю миллет организация, интеллигенция, 
иймамла керекдиле оноу этерге, тынгылап, 
тепси жанында сёлешип турмай. Юйюр-
леге оноу этиу  тиширыуланы къолларына 
кёчген эсе, бир тийишли организация керек-
ди - бу ишни къолгъа алып, халкъыбыз тас 
болуп  баргъанын тохтатырча. Ансы, Азияда 
- сюргюнде бизни сакълагъан да – тиширы-
ула, журтубузгъа келгенден сора уа, дуния 
малгъа къызынып, сабийлерин заманында 
юйлендирмей, халкъдан бошап баргъан да 
аладыла.Эр кишиледен  хайыр къалмагъан 
эсе, бизде матриархат болгъан эсе,  энтта 
тиширыула, анала къутхарсынла халкъны».

ОНОУ-КЕНГЕШ КЕРЕКДИ
…Баям, тиширыула да биригип ишлеселе 

иги боллукъ эди. Ол жамауат организаци-
ягъа не зат да аталсын. «Малкъарны къыз-
лары» неда «Таулу ана», башха тюйюлдю, 
ол битеу уруннганланы, окъугъанланы  
жыйса, магъанасы сезилликди. Бек башы: 
аны ишин жаш адамла бардырыргъа ке-
рекдиле, къатларында тамата тиширыула 
болсала да. 

Сёз ючюн, миллет культура бла бай-
ламлы кёп сорууланы Интернетге ачыкъ 
сюзюуге салгъан журналист ЧОЧАЙЛАНЫ 
Зухура бир кеси бизни фейсбукда малкъар 
тилде жазаргъа юйретди. Аныча, акъыллы 
тамата къатларында болса, жаш къызла 
абызырарыкъ тюйюлдюле. 

Нек бирлеширге тийишлиди бюгюн битеу 
жаш адамларыбызгъа?  Ала эркиндиле, 
жигитдиле, сора дагъыда тамбла биз угъай, 
ала жашарыкъдыла. Хар элде жашланы да 
кеслерини организациялары болса иги эди. 
Тамблагъы кюн бюгюн къуралады. 

Биз бир бирибиз бла оноулашыргъа, 
тюбеширге, тюйюшмей-урушмай бир бири-
бизни оюмубузгъа тынгыларгъа юйренирге 
керекбиз. Тынгылау басып туруудан уллу 
палахла чыгъадыла. Бирлик, келишим 
болмагъан жерде халкъ айныгъан угъай да, 
кырдык окъуна ёсмейди. Ариу алгъышла 
айта бир бирге, къаргъышланы унутуп, таза 
ниетибиз бла тамблагъы кюнню юсюнден 
сагъыш этсек, ким биледи, ол биз ышан-
магъанча бир сейирлик насыплы боллукъ 
эсе уа?..

БАЙСЫЛАНЫ Марзият  
хазырлагъанды. 

Мындан ары да тынгылап,  жукъ 
этмей турургъа жарарыкъ тюйюлдю

- Лейля, къайсы бирибизни 
да жашаугъа кёз къарамы-
быз, баям, ёсген юйюбюзден 
башланады. Не дерге бол-
лукъса аны юсюнден?

- Ол кертиди. Атанг-ананг, 
бирси таматала тюшюндюр-
ген къыйматла, къатынгдагъы-
на болушлукъ эте билирге юй-
ретгенлери да сени биргенге 
саулай ёмюрюнге къаладыла. 

Кесим Яникойда ёсгенме, 
школну да анда тауусханма. 
Атабыз Ануар узакълагъа авто-
бусну кёп жылланы жюрютюп 

тургъанды. Урунууну ветераны 
болгъанына уа къарындашым 
Шамиль, мен да ёхтемлене-
биз.

Анабыз Жолабланы Феруза 
Шамановна уа устазды. Баш-
ланнган класслада мени да 
кеси окъутханды. Андан сора 
да, музыкагъа, тепсерге да 
юйренирча онгланы къурагъ-
анды. Бюгюнлюкде ишимде 
ол билген затларым барысы 
да манга себеплик боладыла.

- Паллиатив медицина 
врачдан жаланда професси-
онал ышанланы угъай, андан 
болмагъанча адамлыкъны, 
жандауурлукъну излейди. 
Сен къалай бла келгенсе ме-
дицинаны бу ызына?

- Кертисин айтсам, анда да 
ата-анамы кёллендиргенлери, 
ышаннганлары манга кесиме 
ийнаныргъа онг бергендиле. 
КъМКъУ-ну медицина факуль-
тетини багъыу иш бёлюмюн 
тауусханымдан сора Красно-
дарда интернатураны ётгенме. 

Андан артха къайтып, Сабий 
ауруула, аначылыкъ эмда 
гинекология кафедрагъа ор-
динатурагъа киреме. Мында 
окъуй тургъанымлай, энчи-
леннген Сабий юйню реаби-
литация бёлюмюне ишлерге 
чакъырадыла. Сагъынылгъан 
кафедраны таматасы, меди-
цина илмуланы доктору Ра-
шит Жетишев да анга ыразы 
болады. 

Реабилитация бёлюмде 
ишлей, паллиатив бёлюмге да 
бара, аны башчысын да алы-
шындыра турургъа тюшгенди. 
Бир кюн а Сабий юйню тама-
тасы Марита Крымукова чакъ-
ырып, манга анда жашагъан 
жерлерине барып болушлукъ 
берген (сабийлеге) паллиатив 
службаны ачаргъа, мени уа ол 
затха юйренирге жиберирге 
сюйгенин айтады. 

Алай бла Москвада Дми-
трий Рогачёв атлы Сабий 
гематология, онкология эмда 
иммунология миллет медици-
на тинтиу арада бардырылы-
учу курслагъа тюшеме. Анда 
уа лекцияланы паллиатив бо-
лушлукъ жаны бла къыралны 
штатда болмагъан баш сабий 
специалисти, РНИМУ-ну про-
фессору Елена Полевиченко 
окъугъанды. 

Андан сора да, биз  «Дом 
с маяком» сабий хосписде 
болуп, выездной службаны 
къалай ишлегени бла да шагъ-
ырейленнгенбиз. Аны баш 
врачы Наталья Савва уа ауруу-
ну ачытып къыйнауну (обезбо-
ливанияны) къалай селейтир-
ге кереклисини юсюнден кёп 
затха тюшюндюргенди. 

Лекторла дагъыда эмпатла 
болургъа, башхача айтханда 
уа, ауругъан сабийге къа-
рагъан ата-аналаны, аланы 
саулай юйюрлерини да къый-

ынлыкъларын, болумларын 
ангыларгъа юйретгендиле. 
Аны бла бирге уа кесинги ала-
ны орунларына сала билирге, 
аны неда муну былай нек 
этмейдиле демезге.

- Сен паллиатив жаны бла 
республикабызда сабийлеге 
деп энчи выездной служба-
ны биринчи баш врачына 
саналаса. Къалай бла баш-
ланнганды бизде бу жумуш?

- Ол жаны бла окъургъа ба-
рып, аслам лекциягъа да тын-
гылагъанлыкъгъа, кертисин 
айтханда, сынам да керек эди. 
Аны себепли артха Москвагъа 
практикагъа да къайтама, 
анга Елена Полевиченко кеси 
ыразы болгъан эди. Аны бла 
ара шахарны битеу да палли-
атив бёлюмлерине барып, ала 
бла ишлерге да онг тапханма.

Билемисиз, бу жаны бла 
хосписле саулай да къы-
ралыбызда окъуна бек аз-
дыла. Ала жаланда Санкт-
Петербургда, Къазанда, Мо-
сквада бардыла. Россейде 
эм биринчиси уа 2003 жылда 
ачылгъанды. Алыкъа пал-
лиатив не болгъанын ангы-
ламайдыла кёпле. Былайда 
бу жаны бла медицина-
ны белгиси баппаханчыкъ 
болгъанын да эсгертирге 
сюеме. Кертиди, быллай 
болушлукъ кереклиле ауру-
уларындан бир заманда да 
иги болаллыкъ тюйюлдюле, 
алай эсе да, аланы жашау-
ларын бираз жарыгъыракъ 
этерге, кёллерин кётюрюрге, 
ачыгъанларын селейтирге 
къолубуздан келликди. 

Жарсыугъа, жамауат алай 
сунады – адамны аурууу бар 
эсе, ол къыйналыргъа, ачыгъ-
анны да сезерге керекди деп. 
Ийнаныгъыз, ол алай тюй-
юлдю. Жаланда ол затха биз 
кесибиз, къырал къуллукъчула 
да бир кесек башхаракъ къа-
раргъа керекбиз ансы. 

Бизде уа сабийлеге деп 
паллиатив бёлюм 2015 жылда 
къуралгъанды. Аны таматасы 
Белла Эристовады. Ол да 
республикада бу жаны бла 
биринчи врачды. Мында бир 
жолгъа жети сабий аналары 
бла турурча онг, андан сора 
да, буфет, юйретиучюлени 
отоулары, процедура, массаж 

кабинетле да бардыла. Хар 
тюрлю препарат оборудова-
ние да жетишеди. 

Эсепде тургъан гитчеле, 
бери жылны ичинде эки-юч 
кере келип, процедураланы 
ётедиле. Ол кезиу а аланы 
аналарына да бир кесек эс 
табаргъа болушлукъ болады, 
орусча айтханда, анга соци-
альная передышка дейдиле.

Юйге барып болушлукъ 
берген службада уа жаланда 
экеулен – медсестра Ами-
на Гусалова бла мен ишлеп 

башлагъанбыз. Артда уа са-
бийлени, аланы жууукъла-
рыны халларын кёре, бизге 
ЛФК-ны инструктору, массаж 
этиучю керек болгъанларын 
да ангылап, аланы да къош-
ханбыз. Алай бла энди бирге 
барабыз гитчелени жашагъан 
жерлерине.

- Сабийлени кёллерин не аз 
да кётюрюр ючюн къолугъ-
уздан келгенни аямайсыз. 
Алай эсе да, жаланда сен 
санагъан специалистле аз-
лыкъ этмеймидиле ишигизни 
тынгылы бардырыргъа?

- Билемисиз, биз аланы 
жашауларын бираз жарыгъы-
ракъ эталлыкъбыз деп, бош-
дан айтмагъанма. Биринчи 
кере юйлерине барсакъ, ала 
бизни кёрюрге окъуна сюй-
мей тохтагъанлары да болуу-
чуду. Алай а артдан-артха ала 
кирпилдей, сени келиринги 
ашыгъып сакълагъанларын, 
бетлерини тюрсюнлери окъу-
на ахшы жанына тюрленнген-
лерин ангылайса. Ол затланы 
барысына да саулукълу бала-
чыкъ биринчи атламларын эт-
ген кезиуде къууаннган кибик 
къууанаса.

Тюздю, жаланда кесибизни 
специалистлерибиз бла бо-
лушлукъ азлыкъ этгенчады. 
Аны себепли биз кесибизни 
ишибизге волонтёрланы да 
къатышдырабыз. Сёз ючюн, 
билемисиз, ёмюрюнде пар-
кны окъуна кёрмеген сабий-
ле бардыла. Аланы тышына 
чыгъарыргъа бирле иймене-
диле, бирсилени уа амаллары 
азды.

Дагъыда, машиналары бла 
келип, не жумушубузгъа да 
къайгъыргъанла бардыла. 
Сабий юйню официал сай-
тында, инстаграмда стра-
ницада, группада да кимге 
не зат кереклиси белгилиди. 
Сора, аланы кёрюп, аллай-
лагъа себеплик тапдырыргъа 
ашыкъгъанла асламдыла, сау 
болсунла.

Бир юлгю айтырыкъ эдим. 
Жашчыкъны саулугъуна гит-
челигинде чып тюшюп, ол 
адам бла сёлеширге унамай, 
затха эсин бурмай тургъанды. 
Биз алагъа эки жылны жю-
рюгенибизден сора уа иги да 
тюрленнгенди. Юйде олтуруп, 

компьютерни хайырланып 
ишлерча билим алыр акъыл-
гъа да келгенди.

Бирсиле да аланы киногъа 
элтсенг, паркга неда Чегем 
чучхурлагъа окъуна чыгъ-
арсанг, жашауларыны эм 
сакъланнган муратлары бла 
тюбешгенча, ма алай къу-
уанадыла. Аланы кёзлери 
жарысала уа, биз да этген 
ишибиз бошуна болмагъанын 
кёрюп, андан да иги ишлерге 
кёлленебиз. 

- Алай эсе да, санга бу со-
рууну кёпле да бере болурла. 
Мен да сормай къоялмайма, 
къыйын болгъанын ангы-
лайма, экинчи кюн да ишге 
чыгъарча къарыу къайдан 
табаса?

- Кертиди, сейирсиннгенле 
асламдыла. Ишибизни къый-
ынлыгъы сёзсюздю. Медсе-
страм Амина да жаш адамды. 
Биринчи кезиуде, жашырмай-
ма, бек жунчугъанды.

Хау, сен доктор, бош адам 
окъуна болсанг да, саусузну 
болумуна жарсыйса. Алай а 
врач эсенг, бютюнда паллиа-
тивде, кесинги солута да би-
лирге керексе. Алайсыз андан 
ары ишлеяллыкъ тюйюлсе.

Сёз ючюн, огъарыда «Дом 
с маяком» хосписни сагъынн-
ганбыз. Аланы битеу да анда 
ишлегенлени солуугъа чыгъ-
аргъан кезиулери боладыла. 
Аны себепли мен да юйге кел-
сем, тюрлю-тюрлю жумуш-
лагъа берилирге кюрешеме. 
Андан сора уа ахшы затланы 
юслеринден сагъыш этерге 
да. Сора бахчада гюлле ёс-
дюрюрге да бек сюеме. Ол 
да къайгъыларынгы чачады. 

Былтыр бизге хоспислеге 
болушлукъ этген «Вера» де-
ген жандауурлукъ фондну 
къурагъан, Москвада кёп 
профильли паллиатив араны 
директору Анна Федермессер 
кесини пилот проекти бла кел-
ген эди. Ала бизни къалай иш-
легенибизни, сынамыбызны 
жаратханлары, аны юсюнден 
артда белгили журналладан 
бирине жазгъанлары да хы-
чыуун кёрюннгенди.

Анна Константиновна пал-
лиативде эм белгили адам-
ладан бириди. Аны, огъарыда 
атлары сагъынылгъанланы 
да юйретиулерин хайырлана, 
мен болушалмасам, ким 
этерикди да деп, ол халда 
ишлейме.

Паллиатив – ол къыйын 
саусузланы жашауларын би-
раз жарыкъ эмда качестволу 
этерге кюрешген, башхача 
айтханда уа, аланы ауруула-
рын женгиллетир амалланы 
излеген ызды. Ол жаланда 
дарманла бла багъыуну угъ-
ай, адамлыкъ ышанланы да 
излейди.

Биз, паллиативни врач-
лары, саусузла, аланы юй-
юрлери да не кереклерин 
да жашырмай, ышанып ай-
тырча, ол халда ишлерге 
тийишлибиз. Медицинаны 
бу бёлюмюне анстан келген 
адамла болмайдыла, дейди-
ле. Не букъдурлугъу барды, 
тёзалмай, кетип къалгъанла 
да аз тюйюлдюле.

Мен а республикабызда 
бир сабий хоспис ачылса 
сюерик эдим. Ол паллиатив 
болушлукъну эм бийик, толу 
даражасы боллукъ эди. Нек 
дегенде хоспис кесине «пал-
лиатив» деген ангыламны хар 
несин да толусунлай сыйын-
дырады. Санкт-Петербургга 
практикагъа барып, андагъы 
хосписни кёргенимли бери бу 
мурат жюрегимден кетмейди. 

Ушакъны МОКЪАЛАНЫ 
Зухура бардыргъанды. 

«Адамла 
тюрленмейдиле»

- Карен Георгиевич, фильм 
деменгилиди. Сау болугъуз. 
Аны жангыдан кёргюзтюрге 
уа неге керекди бюгюнлюкде?

- Ол Антон Долинни, бизни 
белгили кинокритигибизни, 
эм аны прокат компаниясыны 
оюму болгъанды. Ала аллай 
бешинчи эсе да, алтынчы эсе 
да, картинаны кёргюзтедиле.  
Прокатха «Сталкер», «Летят 
журавли», «Асса» эм башха 
фильмле чыкъгъандыла. Биз 
ол башламчылыкъны жарат-
ханбыз.

- Кесигизни уа жылла бла 
«Курьерге» кёз къарамыгъ-
ыз тюрленнгенмиди?

- Алагъа жангыдан къа-
райма неда аланы юсюн-
ден сагъыш этгенлей турама 
деп айталмайма. «Курьерге» 
шёндю да къарагъанларын 
билеме. Кёпле аны жарата-
дыла. Баям, ол магъанасын 
тас этген болмаз.

- Жаш тёлю шёндю баш-
хады да?

- Сёзсюз, хау ол тюрленн-
генди, алай… «Курьер» ол он-
жетижыллыкъ жаш адамны 
кеси кесин излеуюню юсюн-
денди. Адамла ол жыл санда 
абадан жашаугъа къошула 
башлайдыла.  Асламысында 
ала таматаланы дуниясы бла 
къаршчылыкъдадыла, анда 
кеслерине жер алыргъа кюре-
шедиле. Беш жюз жыл мындан 
алгъа, бюгюнлюкде болсун, 
биологияны, ёсюуню, адамны 
эволюциясыны жорукълары 
хуржун телефонлагъа, само-
лётлагъа кёре болмайдыла. 
Адамла, алып айтханда, тюр-
ленмегендиле. 

- Биринчи кере мен филь-
мни «курьерни» жыл санын-
да къарагъанма, бусагъатда 
«Шешаны тешик этеди да, 
ичеди»,- деген таурухлу 
сёзлени айтхан Меньшовну 
жигитине жууукъма. Бю-
гюнлюкде тёлюлени арала-
рында башхалыкъ бютюн 

уллу бола бара болур?
- Манга онсегиз жыл болгъан-

да да, адамла тюз ол сёзлени 
айтхандыла. Тёлюлени арала-
рында башхалыкъ уллу бола 
барады деп. Дунияда хар зат 
къатланып турады.  Алай бу 
дунияны кючю андады.

«Биз джазданбыз» 
эм расачылыкъ»

-  Меньшов  «Сиз багъасын 
тийишлисича чыгъаралмай 
къалгъан фильм?» деген со-
руугъа «Ширли-мырли» де-
генни айтханды. Сизни уа бар-
мыды аллай багъа берилмей 
къалгъан чыгъармагъыз?

- Биз, режиссёрла, бизге 
тийишлисича багъа бермей 
къойгъан сунаргъа ёчбюз. Биз 
этгенбиз, сакълагъаныбызча 
махтау а келмегенди. Мен анга 
философия кёз къарам бла 
къарайма. Бир-бир чыгъар-
маларым андан жетишимли 
болгъандыла. Бирлери – угъай. 
Хар кинофильмни кесини къа-
дары барды. 

Тёредеча, режиссёрла же-
тимсизирек болгъан чыгъарма-
ларын алагъа тийишли багъа 
берилмегенча сунадыла. Баям, 
ала тап салыннган болмазла. 
Бир-бирлери чыкъгъандыла, 
алай атлары кенг белгили бол-
магъанды.

Ала бир ненча замандан 
айтылыргъа да боладыла. Ре-
жиссёр аны юсюнден сагъыш-
ланыргъа керек тюйюлдю.  Ол 
кеси ийнаннган ленталарын са-
лыргъа керекди. Жюрегинден 
салыргъа. Киноленталаны къа-
дарлары бизге бойсунмайдыла.

- «Биз джазданбыз» деген 
фильмде Лариса Долина къа-
ра шинли жырчыны ойнайды 
эм анда аллай сёзле эшити-
ледиле: «Бу кимди? Керти 
негрми?».  Жангы тюрлени-
улени эсге алсакъ, фильмни 
расачылыкъда терслерге бол-
лукъдула?

- Кёп болмагъанлай «Биз 
джазданбыз» дегенни Лон-
донда кёргюзтгендиле. Анда 
аны бла байламлы жарсыу 
чыкъгъанды. Манга хапар-
лагъанларыча, къураучула ол 
сёзле бла не этерге билмеген-
лей, кёргюзтюрню аллында 
аны ангылатырча сылтаула 
излегендиле. Ахырында бол-
гъаныча къойгъандыла. Мен 
оюм этгенден, Россейде аллай 
проблемала чыгъарыкъ тюй-
юлдюле. Бизде кесибизникиле 
да жетедиле.

Дуния тюрленеди, бусагъат-
да кинокёргюзтюуле жокъну 
орунундадыла. Жамауат кино-
театрлагъа баргъанны къоюп 
къоярыкъ болурму? Мен къара-
учугъа бурулгъан кинофильмле 
бла ёсгенме. Эки минг бла жа-
рым  адам залда жыйылгъан 
премьераларым болгъандыла! 
Сен залны эшитесе: адамла 
къалай кюлгенлерин, къалай 
къарагъанларын. Ол адрена-
линни кётюреди!

Бир ненча жылдан бери саулай да къы-
ралны школларыны онбиринчи классла-
рына жюрюгенлери декабрьни биринчи 
бараз кюнюнде орус тилден эсеп кёлден 
жазманы бирден жазып тургъандыла. 
Быйыл ол  алгъадан экинчи декабрьге бел-
гиленнгенди. Алай эсе да, сейири болгъан 
ведомство ол кюн коронавирус бла бай-
ламлы болум эсге алынып къураллыгъын 
да эсгертген эди.

Алай бла энди сагъынылгъан жазыу 
ишни окъуучула, бек азындан, жыл жа-
рымындан сора тамамларыкъдыла деп 
билдирилгенди. Болсада ол дата да – 2021 
жылны бешинчи апрели - пандемиягъа 
кёре артдан дагъыда тюрлендирилирге 
тюшерге боллугъун да ангылатхандыла. 
Эсгерте кетейик, кёлден жазманы эсепле-
рине тийишлиликде сабийле орус тилден 
Бир къырал экзаменнге барыргъа эркин-
лик аладыла.

Андан сора да, тогъузунчу класслада 
2021 жылны онунчу февралына белгиленн-
ген орус тилден эсеп собеседованияны 
бардырылыу халын тюрлендирирге ке-
лишгендиле. Эпидемиология хал къоркъу-
улу болгъанлай къалса, аны белгиленнген 
кезиуюнде информация-коммуникация 
технологияланы хайырланып, дистанцион 
форматда къураргъа боллугъу  айтылгъан-
ды. Бу оноуланы Рособрнадзор, РФ-ни 
Жарыкъландырыу министерствосу эмда 
оператив штаб жангы коронавирус инфек-
цияны жайылыуун тыяр ючюн бирден тюз 
кёргендиле.

ОГЭ бла байламлы собеседование, ал-
гъын белгиленнгенича, онунчу февральда 
бардырылса, аны къошакъ кезиулери 
онунчу мартда эмда онжетинчи майда 
озарыкъдыла. Алай эсе да, битеулю къы-
рал экзамен (9 кл.) бла байламлы быйыл 
тюрлениуле боллукъгъа ушайды. Ала уа иги 
кесек окъуна бардыла.

Сёз ючюн, орус литературадан ОГЭ-ни 
алып айтсакъ, башхалыкъла болгъанлары 
себепли заданиялада ишлени номерлери 
да ёзгергендиле. Сынаугъа жангы мурдор 
даражалы (базалы) иш къошулгъанды. 
Ол бир чыгъармадан окъуучу кеси аллына 
сайлагъан кесекни (фрагментни) анализ 
этиуню излейди. 

Сёз ючюн, сизге тинтиу этер ючюн 
«Капитанская дочкадан» Гринёв бла Пуга-
чёвну тюбешиулерини неда бир башханы 
(чыгъарманы) жигитлерин бир бирлери бла 
тенглешдирирча кесеги бериле эди. Энди 
уа романны дагъыда къайсы болса да, бир 
бёлюмюн эсигизге тюшюрюп, ол неда бу 
жигитини къылыкъ ышанларын да анализ 
этерге тюшерикди. Ишледе да вариантла 
угъай, белгили заданияла берилликдиле.

Тарых предметден ОГЭ-де да алгъын 
21 иш болгъан эсе, энди алагъа дагъыда 
къысха жууапла берирча ючюсю къошул-
гъандыла. Ала битеулю тарыхдан билимни 
ачыкълау бла байламлыдыла. Сёз ючюн, 
Мартин Лютер къайсы къаугъагъа къатыш-
ханды неда Орлеан къачан къуршоугъа 
алыннганды дегенча соруула болургъа 
боллукъдула. 

Обществознаниядан а къысха жууапла 
берилген заданияланы саны азайгъанды. 
Алай эсе да, бир тюрлю информация бла 
байламлы анализни кенг жайылгъан жуу-
ап халда излеген иш къошулгъанды. Сёз 
ючюн, бир суратда юйюр супермаркетни 
аш-азыкъ продуктла бёлюмюнде абериле 
сатып ала турады. Окъуучу былайда эко-
номикалы жумушну къайсы тюрлюсюню 
юсюнден сёз баргъанын белгилерге тий-
ишли боллукъду. 

Ингилиз тилден экзаменде да тюрле-
ниуле кем тюйюлдюле. Школчуланы аны 
сёлешиуде (аудирование) эмда жазыу 
ишледе къалай хайырлана билгенлери бла 
байламлы заданияла ёзгертилинедиле. Бё-
люмде къысха жууапланы сурагъан онбир 
задание жарашдырылгъанды. 

Окъуучуланы тыш къыраллы тилде къа-
лай жаза билгенлерин а (ол 35-чи номерли 
ишди) ала шуёхларына жоралагъан энчи 
къагъыт (письмо) ачыкъларыкъды. Ол а 
электрон халда боллукъду.

Эсгерте кетейик, 2021 жылда ЕГЭ-ни 
болжалдан алгъа кезиую жыйырма экин-
чи мартдан оналтынчы апрельге дери 
бардырыллыкъды. ОГЭ бла байламлы уа 
ол жыйырманчы апрельден онтёртюнчю 
майгъа дери озарыкъды. Бу жаны бла 
тюрлениуле боллукълары алыкъа белгили 
тюйюлдю. Барыбыз да билгенликден, ала 
къыралда эпидемиология халгъа тийиш-
лиликде кийириледиле.

 ТРАМЛАНЫ Зухура.

Карен ШАХНАЗАРОВ:

Коммунизмни кетергенден сора биз миллетчиликге 
эм дин жаны бла тапсыз болумлагъа келгенбиз

Федерал газетле нени юсюнден жазадыла

Отуз, къыркъ жыл мындан алгъа салыннган «жаш тёлюню» 
юсюнден кинофильмлеге асламысында бюгюнлюкде кюлген 
этедиле. Жаш тёлю кесини жангылыгъы эм энчилиги бла 
ёхтемленирге ёчдю.  Карен Шахназаровну «Курьер» деген 
фильми аны кесини повестине кёре алыннганды, сёзсюз, 
кесини заманыны юсюнденди.  Алай анда ёмюрлюк темала 
да кётюрюледиле. Жашлыкъны тирилиги, бойсунмауу, аба-
данла тас этген, жаш адамла уа кеслери къурагъан темаланы 
юсюнденди ол.

«Курьерни» цифралы реставрациядан сора 26 ноябрьде 
жангыдан прокатха чыгъарадыла («Искусство кино» жур-
налны проектиди «Киноконцерн «Мосфильм»ФГУП-ну себер-
лиги бла). «Комсомольская правда» газетни корреспонденти 
Павел Садков аны юсюнден Карен Шахназаров бла ушакъ 
бардыргъанды. 

Ахыры 4-чю бетдеди.

ОКЪУТУУ

«Айтхылыкъ устазларымдан юлгю алып, мен 
болушмасам, ким этерикди деп ишлерге кюрешеме»

Улбашланы Лейля Нальчикде энчиленнген 
Сабий юйню жашагъан жерлерине барып (вы-
ездной) сабийлеге паллиатив болушлукъну тап-
дыргъан службасыны башчысыды, врачы-педиа-
трыды. Алыкъа жаш специалист эсе да, ол ме-
дицинада эндиге дери республикабызда угъай, 
къыралыбызда окъуна бюгюнлюкде аз-аздан 
белгили бола баргъан ызны (паллиатив служба-
ны) бизде да къуралырына, къыйналып тургъан 
къызчыкъла-жашчыкъла, аланы юйюрлери да 
эс табарларына къайгъыргъанладан бириди. Биз 
аны бла ишини юсюнден ушакъ этгенбиз.

Профессионалла



Айны 
кюнлери

Эрттен 
намаз

Кюнню 
чыкъгъан 
заманы

Тюш 
намаз

Э к и н д и 
намаз

Ашхам 
намаз

Жассы 
намаз

1 Геуюрге кюн 05:49 07:19 12:05 14:22 16:32 18:12

2 Бараз кюн 05:50 07:20 12:05 14:22 16:32 18:12

3 Орта кюн 05:51 07:21 12:05 14:22 16:32 18:12

4 Байрым кюн 05:52 07:22 12:06 14:22 16:31 18:11

5 Шабат кюн 05:53 07:23 12:06 14:22 16:31 18:11

6 Ыйых кюн 05:54 07:24 12:07 14:21 16:31 18:11

7 Баш кюн 05:55 07:25 12:07 14:21 16:31 18:11

8 Геуюрге кюн 05:56 07:26 12:08 14:21 16:31 18:11

9 Бараз кюн 05:57 07:27 12:08 14:21 16:31 18:11

10 Орта кюн 05:58 07:28 12:08 14:21 16:31 18:11

11 Байрым кюн 05:59 07:29 12:09 14:22 16:31 18:11

12 Шабат кюн 06:00 07:30 12:09 14:22 16:31 18:11

13 Ыйых кюн 06:01 07:31 12:10 14:22 16:31 18:11

14 Баш кюн 06:01 07:31 12:10 14:22 16:31 18:11

15 Геуюрге кюн 06:02 07:32 12:11 14:22 16:31 18:11

16 Бараз кюн 06:03 07:33 12:11 14:22 16:32 18:12

17 Орта кюн 06:04 07:34 12:12 14:23 16:32 18:12

18 Байрым кюн 06:04 07:34 12:12 14:23 16:32 18:12

19 Шабат кюн 06:05 07:35 12:13 14:23 16:32 18:12

20 Ыйых кюн 06:05 07:35 12:13 14:24 16:33 18:13

21 Баш кюн 06:06 07:36 12:14 14:24 16:33 18:13

22 Геуюрге кюн 06:06 07:36 12:14 14:25 16:34 18:14

23 Бараз кюн 06:07 07:37 12:15 14:25 16:34 18:14

24 Орта кюн 06:07 07:37 12:15 14:26 16:35 18:15

25 Байрым кюн 06:08 07:38 12:16 14:26 16:35 18:15

26 Шабат кюн 06:08 07:38 12:16 14:27 16:36 18:16

27 Ыйых кюн 06:08 07:38 12:17 14:28 16:37 18:17

28 Баш кюн 06:09 07:39 12:17 14:28 16:37 18:17

29 Геуюрге кюн 06:09 07:39 12:18 14:29 16:38 18:18

30 Бараз кюн 06:09 07:39 12:18 14:30 16:39 18:19

31 Орта кюн 06:09 07:39 12:19 14:30 16:40 18:20

2020 жылда декабрьде беш ууахты намаз къылыуну заманы

КъМР-ни Муслийманларыны дин управлениясы.

Росгвардия

АТТАЛАНЫ Жамал

Ананы кюнюне атап, росгвардиячыла са-
бий суратланы кёрмючюн къурагъандыла. 
Аны юсюнден бизге ведомствону пресс-
службасындан билдиргендиле. 

Росгвардияны КъМР-де Управлениясыны 
Нальчикде ведомстводан тышында къалауур-
ларыны сабийлери, байрамгъа атап,  суратла 
ишлегендиле. Карандашланы, бояуланы болуш-
лугъу бла жашчыкъла бла къызчыкъла анала-
рын бу ариу байрам бла алгъышлагъандыла.  
«Ана – жашауду», «Ананы жюреги кюнден да 
бек жылытады», «Эм иги ана» деген эм башха 
чыгъармала Управленияны мекямын жасагъ-
андыла. 

- Биз бу ишни биргебизге ишлеген анала 
къуллукъ этген кезиуде да аланы саулукълары, 
халлери, ышарыулары жууукъларын неден да 
магъаналы, багъалы болгъанын кёргюзтюр 
ючюн къурагъанбыз. Сабийле суратларын уллу 
сюймеклик бла ишлегендиле, - дегенди   Наль-
чикде ведомстводан тышында къалауурланы 

кадрла  жаны бла бёлюмюню таматасы Жанета 
Боренова.

ТОКЪЛАНЫ Фатима хазырлагъанды. 

Ётюрюкчюге 
кесин алдатханды

Быйыл 27 ноябрьде Россейни МВД-сыны 
Элбрус районда бёлюмюне Тырныаууздан 
46-жыллыкъ тиширыу тарыгъып келгенди. Аны 
айтханына кёре, аны телефонуна  белгисиз 
адам сёлешип, банкда ишлегенин айтханды. Ол 
тиширыуну атына банк ёнкюч жарашдырылгъа-
нын, аны кючюн тохтатыр ючюн а башха кредит 
алыргъа кереклисин айтханды. 

Сёлешгенни айтханларына ийнанып, ол 
кредит келишим этгенди эмда анга берилген 
140 минг сомну тогъузгъа юлешип, фитначы 
билдирген  телефон номерлеге ётдюргенди. Ти-
ширыу аны алдатханларын ангылагъандан сора 
право низамны сакълаучулагъа тарыкъгъанды.  

 Республиканы хурметли инсанлары! Ахча 
бла байламлы операцияла бардыргъанда, сакъ 
болугъуз. Танымагъан адамны буйрукъларын 
толтурурдан алгъа, банкга сёлешип, ишни 
болумун сурагъыз. Хыйлачыла асламында 
адамланы ахчагъызны тас этерге боллукъсуз 
деп алдаргъа  ёчдюле. 

Устаз керохдан атдыргъанды
РФ-ни Следствие комитетини КъМР-де след-

ствие управлениясыны келечилери Нальчикде 
2-чи номерли лицейни устазын тюйгенлери 
эмда учрежденияда атышыу болгъаны бла 
байламлы шартланы тинтедиле. 

Белгили болгъаныча, быйыл 27 ноябрьде 

лицейни  тамата классыны окъуучусу тарых-
дан устазны кёрюп болмай, танышлары бла  
анга  чабыуул этип, жарала салгъандыла. Ол а 
тюйюшню  тохтатыр мурат бла машинасындан 
травмат керохну алып, бир ненча кере атдыр-
гъанды. Бу ишни сылтаулары тинтиледиле. 

Жалгъан аракъы чыгъаргъанды
Чегем районда ОМВД-ны следствие бёлюмю 

РФ-ни УК-сыны 171.3-чю статьясыны 1-чи ке-
сегине кёре ачылгъан уголовный ишни тинтип 
бошагъанды. Нартандан тиширыу законлагъа 
бузукълукъла этип, этил спиртни, ичгини чыгъ-
аргъаны, сатханы ючюн терсленеди. 

Аманлыкъны быйыл сентябрьде КъМР-де 
МВД-ны Экономика къоркъуусузлукъ эм кор-
рупциягъа къажау управлениясыны къуллукъ-
чулары ачыкълагъандыла. Оператив-тинтиу 
жумушла бардырылып, право низамны сакъла-
учула Нартанда энчи юйледен биринде аракъы 
чыгъаргъан цехни тапхандыла. 

Мекямны тинтген кезиуде оперативникле 
888 шеша аракъы (505 литр) ачыкълагъанды-
ла, алагъа тюрлю-тюрлю предприятияланы 
этикеткалары жабышдырылып, алай федерал 
маркалары уа жокъ эдиле. Энтта спирти бла 
бешлитрлик 111 пластик шеша, шеша башла, 
этикеткала да болгъандыла мекямда.  Сыйы-
рылгъан продукцияны багъасы 228 минг сом-
дан асламды. Материалла сюдню къараууна 
берилгендиле. 

ТИКАЛАНЫ Фатима хазырлагъанды. 

Ахыр айны ичинде бизни 
къыралда къайсы курортлагъа 
сурам уллуракъ болгъанын 
Profi+Travel интернет-порталда 
сюзгендиле. Тинтиулеге кёре 
биринчи жерни Къабарты-
Малкъар Республика алгъан-
ды. Былтыргъы эсепле бла 
тенглешдиргенде, бизде тау 
этекледе солургъа сюйгенлени 
саны 3,5 кереге кёбейгени эсле-
неди. Аны КъМР-ни Курортла 
эм туризм министерствосунда 
да белгилегендиле.

Къоншу Къарачай-Черкес 
Республика бла Ставрополь 
край да кёрюмдюлерин эки 
кереге кёбейтгендиле. Аны бла 
ала ючюнчю эмда тёртюнчю 
жерлени аладыла. Экинчиде уа 
Алтай крайды. Анда солургъа 
сюйгенлени саны юч кереге 
аслам болгъанды.

Экспертле айтханларына 
кёре, быллай уллу сурам бу 
регионлада тау-лыжа курортла 
болгъанлары бла байламлыды. 
Сёз мында Минги тауну, Чегет-
ни, Домбайны эмда Архызны 
юсюнден барады. Туристле ала-
да къонакъ юйледе жерле ючюн 
аллындан окъуна тёлейдиле.

Министерствода айтханла-
рыча, тау лыжалада учхан со-
луугъа сурам ахыр беш-алты 
жылны ичинде дайым ёсюп 
барады. Ол Элбрус курортда 
трассала тапландырылгъанла-
ры бла байламлыды. Бу айда 
ол юч кереге кёбейгенин а 
анда эки сылтау бла ангылат-
хандыла.

Биринчиси пандемия бла 
байламлыды. Ал жыллада ту-

ристле къонакъ юйледе отоула 
ючюн жайда окъуна тёлеучю 
эдиле. Шёндю уа бери келирни 
аллында сатып аладыла. Экин-
чисин а кэшбек программа иш-
леп башлагъанында кёредиле. 
Аны хайырындан октябрьде, 
ноябрьде Travelline системада 
аслам сатыу этилгенди.

Минги тауну этегинде лыжала-
да учуу кезиу быйыл ноябрьни 
аллында башланнганды. Анга 

кёре солургъа келгенлени саны 
да кёпден-кёп бола барады. Бю-
тюнда шёндюледе канат жол-
лагъа абонементни учузуракъ 
багъасы бла сатып алыргъа онг 
барды. Шёндю кюндюзгю ски-
пасс ючюн 1500 сом тёлерге ке-
рекди. Сау кюн хайырланыргъа 
эркинлик берген абонементни 
багъасы уа былтырча аллай 
бирди - эки минг сом.

Саулай айтханда, Минги та-
уну этегинде жюз чакълы бир 
къонакъ юй ишлейди. Аланы 
барында да бир кезиуге алты 
минг адам жашаргъа бол-
лукъду.

Нальчикде «Фламинго» тура-
гентствода бу информациягъа 
шагъатлыкъ этгендиле. Анда 
айтханларына кёре, багъала 
10-20 процентге кётюрюлгени-
не да къарамай, шёндюледе 
окъуна къонакъ юйле тола-тол-
маз чекге жетгендиле. Баям, 
анга пандемия ючюн тыш 
къыраллагъа барыугъа чек 
салыннганы да этген болур 
себеплик.

УЛБАШЛАНЫ Мурат 
хазырлагъанды.

Суратларында – терен 
ыспас бла кючлю сюймеклик

ПОЛИЦИЯНЫ ХАР КЮНДЕГИ ЖУМУШЛАРЫ

ТУРИЗМ 

Кереклерин тындырыу игиленеди, солугъанланы саны кёбейеди

Роспотребнадзорну  Къабар-
ты-Малкъарда  управлениясы 
чабакъгъа бла   тенгизден алын-
ннган ашарыкъ  продукциягъа 
дайым контроль бардыргъанлай 
турады, деп билдириледи учреж-
денияны  пресс-службасындан.   
Анга кёре быйыл  аллай аша-
рыкъла сатхан эмда аладан 
азыкъла хазырлагъан  27 объект 
тинтилгенди. Аланы сегизисинде 
тюрлю-тюрлю бузукълукъла та-
былгъандыла. 

Рейдлени кезиуюнде пред-
приятиялада санитар-техника 
мардала излемлеге келишме-
генлери ачыкъланнганды. Ол 
санда чабакъдан абериле   тий-
ишлисича сакъланмагъанлары, 
алыучуланы эркинликлери эсге 

алынмагъаны, гигиена болумну 
осаллыгъы эм башха шартла 
билиннгендиле. 

Продукциядан  68 проба 
алыннганды -  20 санитар-химия, 
22 бактериялагъа,  22 паразитле-
ге эм 4   радиологиягъа.  Болса-
да биринде да саулукъгъа заран 
салырча зат табылмагъанды.  

Контроль-надзор ишлени ке-
зиуюнде суу биоресурсла сатхан 
сегиз точкада 142 килограмм 
продукция тинтилгенди. Аланы 
сегизисинде  бузукъла табыл-
гъанлары ючюн 48 минг сомгъа  
тазир салыннганды эм 11 кило-
грамм чакълы  бир партияны 
сыйырыргъа тюшгенди.  

МАГОМЕТЛАНЫ Сулейман.

Рейдле

Бир къауум санитар 
бузукълукъ баямланнганды

Ахыры.
 Аллы 3-чю бетдеди.

Тюзюн айтханда, мен Интернет-
ге кинофильмле этерге сюймейме 
– ол башхаракъды. Баям, анда иги 
кинола боллукъдула, алай къатлап 
айтайым, ол башхаракъды. Мен 
алай ишлерге сюерик тюйюлме.

- Бусагъатда уллу кинону дара-
жасында битеу дунияда да се-
риалла алдырадыла. Ол жууап 
болурму соруугъа?

- Ол башха киноду. Ол сериал-
ланы уллу экранлада кёргюзтсе-
ле, ала кёплеге сейир боллукъ 
тюйюлдюле. Кинотеатрда кёр-
гюзтюу кинодан ритмни излейди. 
Къараучуланы залда тыяргъа 
бек къыйынды. Кино аны эсин 
бийлерча этерге тийишлиди. 
Юйде диванда уа… Сен бир ке-
секге чыгъаргъа боллукъса, 
паузагъа салыргъа. Адам кёп 
затха эс бурмай къояды, эси 
бир жанына кетеди.  Андан сора 
да, мен Интернет къараучуланы 
танымайма. 

«Акъ къаплан» деген фильми-
ме 20 миллиондан артыкъ кере 
къарагъандыла сетьде.  Анга 
битеу дунияда къарагъандыла 
– Индонезияда, Филиппинледе, 
АБШ-да… Ишинги аллай уллу гео-
графиясы болгъаны хычыуунду. 
Алай ол виртуал къараучуду.  Мен 
аны сезмейме, билмейме. 

Кино Интернетге кетип тебире-
се, мен сагъыш этгенден, мени 
тёлюм да аны бла бирге жокъ 
боллукъду. Ол жашауду, мен 
тарыкъмайма. Биз барыбыз да 
бир заманлада кетерикбиз – уста-
лыгъыбыздан, жашаудан.

Политика шоула 
къызындырадыла

- Жангы жигитле Интернетде 
чыгъадыла. Сиз аланы юсюнден 
не билесиз? Сёз ючюн, Юрий 
Дутьну программаларына къа-
раймысыз?

- Угъай, мени сетьде интервью-
лагъа сейирим жокъду. Спикерни 
кёргенимлей, сёз нени юсюнден 
барлыгъын, ол не адам болгъа-
нын ангылап къояма.  Хар зат 
бирчаракъ сценарийге кёре бара-
ды.  «Тигилген ызлары» кёрюнюп 
турадыла. 

Дутьну юсюнден эшитгенме, 
алай аны бир программасына да 
къарамагъанма (анга къажау да 
тюйюлме). Басма интервью а – ол 
башхады, башха жанрды, анда 
адам кёрюнмейди, анда башха 
жорукъла ишлейдиле. Ол сейирди.

- Сиз политика программаланы 
къонагъы болгъанлай турасыз, 
сёз ючюн, Владимир Соловьёв-
да. Алай аллай бериулени кёпле 
жаратмайдыла. Анда къаугъа да 
кёпдю. Неге керекди ол сизге?

- Биринчиден, жаратмауну 
юсюнден, ол тюз алай тюйюлдю. 
Мен эсеплегеннге кёре, ол бери-
улеге кёпле къарайдыла. Мени 
Францияда, Македонияда, башха 
къыраллада да ол бериуню къо-
нагъыча таныйдыла. Ала жаланда 
алгъыннгы ата журтлуларыбыз да 
тюйюлдюле.  Ол Владимир Соло-
вьёвну хайырынданды: аудитори-
яны тута биледи, фахмусу барды. 

Экинчиден, ол манга сейирди. 
Мен совет политологияны мур-
дорун салгъанны юйюрюнде ёс-
генме. Болумну тинтген, сюзген, 

оюмуму ачыкъ этген кесиме да 
сейирди.  Ол жамауат акъылны 
къуралыууна, политикагъа да къо-
шумчулукъ этеди. Программагъа  
властьны келечилери къарайдыла.  
Сен къыралны политика жашаууна 
къатышалгъанынгы сезесе.

- Искусствону адамларына 
сермешге башындан къараргъа 
керекди деген оюм жюрюйдю.

- Сейир оюмду. Мен жамауат 
адамма, ол мени ишимди. Уллу 
аудитория бла ушакъ, кесинги 
оюмунгу ачыкълау. Бирле аны 
ючюн манга дау айтадыла, алай 
асламла мени жанлыдыла. Ол 
бютюн къызындырады.
Битеу магъаналы затла 

Россейде боладыла
-Дуния, къырал бир беш-он 

жылдан къаллай боллукъдула?
- Къыйын сорууду. Тарыхыбыз-

ны ахыр жюз жылы кёп соруула 
къойгъанды. Биз кимбиз? Жыгъ-
ыла тургъан империямы? Неда 
1991 жыл империяны жангыдан 
къуралыууна башламчылыкъмы 
болгъанды? Аллай болумду бу-
сагъатда.

Хау, биз жерлерибизни бир та-
лайын тас этгенбиз. Алай бирси 
жаны бла уа керексиз тийреледен 
къутулуп къырал эркин кётюрю-
люрге боллукъду дерча кёрюмдю-
ле да бардыла.  Мындан арысында 
къайры барлыгъын алгъадан 
айтыргъа болмайма.

- Европада терактла бла болум 
эмда биягъы «Шарли эбдода» 
карикатурала жангыдан бу сору-
уну саладыла. Сёз эркинликлени 
чеклери къайдадыла?

- Белгилиди, муслийманланы 

хыликкя этиу игиге келтирмейди. 
Сейирди, коммунист иннетни кете-
рип, биз анга жууапха миллетчилик 
бла дин фанатлыкъны алгъанбыз! 
Коммунист оюм миллетчиликни 
къоймагъанды, конфессияланы 
бирин биринден бийик этмегенди.  
Битеу дуниягъа ол алгъа атлам эди.

Мен аны деменгили оюмгъа 
санайма, къалай-алай болса да, 
ол жангыдан тюрленип жангы-
рыкъды. Нек эсе да бизде комму-
низм деселе, къыймаланы сатып 
алырча очередьлени эсгередиле 
алыкъа…

- «Курьердеча»: «Пальтонгу 
ал да, бир уллу затны юсюнден 
сагъыш эт?»

- Хау, алайды. Коммунизм тюз 
аламат тюйюл эсе да, ол демен-
гили затны юсюнден муратды – ол 
сейир эди. Къытайлыла кеслерини 
социализмлерин тапхандыла да. 

Къалгъан дуния уа Биринчи 
дуния урушну аллында болгъан бо-
лумгъа къайтханды.  Миллетчилик, 
конфессияла аралы демлешле… 
Кертисин айтханда, коммунист 
оюм Карл Марксны «Манифести» 
басмаланнгандан сора къурал-
магъанды – ол оюм жаланда 
бийиклеге учундургъан таурухду.

Коммунист излемле Биринчи 
дуния урушну къужурлукъларына 
жууапча жаратылгъанды.  Адам-
ла миллетчилик да къошулгъан 
къанлы болумладан абызырагъ-
анларында.  Ол кезиуде ол оюм 
Россейде бишгенди. Россейде 
боладыла дуния башында эм 
сейир затла. Бизни къадарыбыз 
аллайды.

Басмагъа АЙДАБОЛЛАНЫ 
Джамиля хазырлагъанды.

Карен ШАХНАЗАРОВ:

Коммунизмни кетергенден сора биз миллетчиликге эм 
дин жаны бла тапсыз болумлагъа келгенбиз


